
MINUTI

Il-Minuti tal-Laqgħa Nru 7 li saret fit-23 ta’ Ġunju, 2020, ġew ikkonfermati.


INTRODUZZJONI

IĊ-CHAIRPERSON (Onor. Justyne Caruana): Nagħti merħba lil kull min hawn preżenti għal din il-laqgħa tal-lum. Bħal kull laqgħa oħra ta’ dan il-Kumitat, din il-liġi qiegħda tiġi video streamed b’mod dirett u tkun trażmessa fuq l-istazzjon tat-televiżjoni tal-Parlament fi stadju ulterjuri.

Infakkar li dawn huma laqgħat pubbliċi u allura dawk kollha li se jindirizzaw il-Kumitat, l-affarijiet li se jkunu qegħdin jippreżentaw u jqiegħdu fuq il-Mejda tal-Kamra huma pubbliċi, allura jistgħu jintużaw kif ukoll jintalbu mill-midja. Jekk ikun hemm xi ħadd li juri x-xewqa li l-intervent tiegħu ma jixxandarx irid jindika dan fil-bidu tal-intervent tiegħu. 



 L-IMPATT TAL-COVID-19 FUQ GĦAWDEX U T-TRIQ ’IL QUDDIEM (KONT.)

IĊ-CHAIRPERSON: Għal din id-diskussjoni bħala mistednin għandna lil Dr Gavin Gulia, Chairman tal-MTA, biex titkompla d-diskussjoni li konna bdejna fl-ewwel laqgħa ta’ dan il-Kumitat. Imbagħad għandna lis-Sur George P. Cassar, Segretarju tal-Għaqda Circolo Gozitano, kif ukoll is-Sur Giovanni Zammit, President tal-Għaqda Wirt Għawdex, li se jkun qed jingħaqad magħna permezz tal-video conferencing. 

Għalhekk bil-permess tal-Kumitat nistieden lil Dr Gavin Gulia biex jindirizza lill-Kumitat. Dr Gulia, fl-ewwel laqgħa li kellna miegħek għamiltilna preżentazzjoni dwar il-ħidma tal-MTA rigward il-qasam tat-turiżmu, kif ukoll dwar x’inizjattivi qegħdin jittieħdu biex it-turiżmu jirpilja wara l-pandemija. Ovvjament minn dakinhar sal-lum kien hemm ukoll żviluppi ulterjuri, fosthom il-pjan ta’ riġenerazzjoni ekonomiku, kif ukoll diversi inizjattivi oħrajn li tħabbru mill-Ministeru għat-Turiżmu biex ikun hemm injezzjoni, biex ikun hemm iktar għajnuniet għas-settur tat-turiżmu biex inkunu nistgħu nibdlu dawn l-isfidi f’opportunitajiet. Nistiednek biex, l-ewwel nett, tagħtina aġġornament ta’ dak li ġara sadanittant, però mbagħad nitolbok ġentilment twieġeb il-mistoqsijiet li se nkunu qegħdin nagħmlulek aħna bħala Membri tal-Kumitat.

DR GAVIN GULIA (Chairman, MTA): Sinjura President, nirringrazzja lilek kif ukoll lill-membri ta’ dan il-Kumitat. Minn dak iż-żmien ’l hawn kien hemm it-tħabbira tad-data tal-ftuħ tal-ajruport. Dakinhar li kont ġejt nitkellem f’dan il-Kumitat kien definittivament qabel tħabbret id-data u qisna konna qegħdin nitkellmu pie in the sky, fis-sens li kien hemm ċerta inċertezza għaliex naturalment ma kienx hemm data. It-turiżmu għandu bżonn ajruport u għandu bżonn l-ajruplani; fil-każ tagħna li aħna gżira, l-ikbar kontributur huma l-airline. Peress li dak iż-żmien ma kienx hemm data tal-ftuħ tal-ajruport, kien żmien ta’ inċertezza. Kif spjegajt f’dik il-preżentazzjoni, l-MTA kienet xorta waħda qiegħda iġġemma’ l-fondi għall-marketing għal żmenijiet bħal tal-lum, għaliex naturalment you can take the horse to the water, kif jgħidu, but you cannot make it drink! Jekk m’hemmx domanda u m’hemmx ajruport u m’hemmx linji tal-ajru jtiru, ikun inutli li toqgħod tonfoq fuq il-marketing. Però konna għażilna strateġija biex almenu nibqgħu nidhru u wżajna kemm jista’ jkun possibbli l-irħas mezzi biex nagħmlu marketing. Dan għamilnieh permezz ta’ Facebook u Instagram u użajna l-profili minn fuq Facebook biex inkunu nistgħu nimmiraw ċerti karatteristiċi tal-vjaġġatur potenzjali, fosthom għad-diving, li pereżempju, f’Għawdex huwa importanti ħafna, u għat-tagħlim tal-lingwa Ingliża. Kif għedt, rajna li nibqgħu viżibbli u dan għamilnieh anke permezz ta’ kompetizzjonijiet, bħal pereżempju, min ġie Malta matul dawn l-aħħar sentejn jitfa’ l-isbaħ ritratti li ġibed. Kienet forma ta’ kompetizzjoni imma b’hekk Malta tibqa’ tissemma, tibqa’ viżibbli. 

Naturalment dak kien żmien ukoll li konna qegħdin naħdmu fuq it-tfassil tal-protokolli għal dak li huwa negattiv, jiġifieri għal dak li kellu x’jaqsam mal-miżuri restrittivi. Dawn ħdimniehom mal-awtoritajiet tas-saħħa, imbagħad meta eventwalment bdejna naraw li jista’ jkun hemm xaqq dawl bdejna nippreparaw anke l-protokolli biex niftħu. Però l-ewwel pass kien li niftħu għas-suq domestiku. Jiġifieri kemm jista’ jkun nagħmlu marketing għas-service providers fil-qasam tat-turiżmu, bħal-lukandiera, ristoranti, u akkomodazzjoni privata, għaliex huwa importanti li jkollok different streams of accommodation, mhux lukandi biss, basta kulħadd ikun liċenzjat, biex meta jibda jiftaħ is-suq u jkun hemm aktar tħaffif ta’ restrizzjonijiet il-Maltin u l-Għawdxin jibdew jitħajru jmorru f’ristoranti u jekk ikunu jridu jieħdu vaganza jmorru f’lukandi Maltin jew Għawdxin. 

Allura bdejna nfasslu dawk il-protokolli biex nipprovaw nistimulaw is-suq domestiku. Dan ukoll għamilnieh id f’id mal-awtoritajiet tas-saħħa, taħt it-tmexxija tas-Suprintendent tas-Saħħa Dr Charmaine Gauci. Kien hemm dikjarazzjoni ta’ stat ta’ emerġenza u aħna mxejna paripassu mal-pariri li kienu ġejjin mill-awtoritajiet tas-saħħa, però bdejna kemm jista’ jkun nimbottaw biex nibdew niftħu. Dan meta bdejna nindunaw li r-rata ta’ infezzjoni bdiet tonqos, ir-rata ta’ fejqan kienet b’saħħitha u r-rata ta’ mortalità kienet baxxa ħafna u allura kien hemm dak ix-xaqq dawl li nistgħu nibdew naħsbu biex niftħu. Imbagħad hemmhekk bdejna nagħfsu l-gass għaliex konna nafu li xi ġurnata ġejja meta titħabbar data. L-industrija kienet qed tiġri warajna għal data, kien hemm lobby, mhux mingħajr raġuni, ħalli nitkellmu ċar. Però aħna dejjem ħdimna flimkien mal-awtoritajiet tas-saħħa. Imbagħad bdejna nagħfsu naqra iktar il-gass, biex ngħidu hekk, f’dak li għandu x’jaqsam ma’ marketing biex dejjem inkabbru l-viżibbiltà ta’ Malta barra minn Malta.

It-timing kien importanti ħafna għaliex jekk tipprova tagħmel marketing bis-saħħa mill-bidu jkun għalxejn għax in-natura tal-bniedem hi li jinsa. Jiġifieri tista’ tonfoq ħafna flus fuq ħafna marketing, imbagħad wara xahar in-nies jinsew. Allura trid tagħmel timing. Għalhekk meta bdejna nħossu li l-ġurnata li niftħu kienet qed tersaq, li almenu jkun hemm data biex jiftaħ l-ajruport, bdejna nagħfsu l-gass iktar fuq marketing. Meta mbagħad tħabbret id-data kienet importanti ħafna għax almenu kien hemm data. Sakemm ma kienx hemm id-data, il-fornituri tas-servizzi kollha, b’mod speċjali l-lukandiera, sew f’Malta kif ukoll f’Għawdex, ma setgħux jagħmlu l-marketing tagħhom. Minħabba li l-ajruport ma kienx miftuħ, u allura kien hemm inċertezza kbira, dawn ma setgħux ikellmu operatur turistiku barra minn Malta jew xi DMC barra minn Malta biex iġibu xi konferenza, għaliex l-ewwel ma jistaqsuhom kien ikun: “Hemm titjiriet lejn Malta? L-ajruport miftuħ?” Jekk dawn jgħidulhom li le, dawn naturalment jgħidu: “Allura aħna x’se nagħmlu? Se norganizzaw fil-vojt?!” Jiġifieri d-data kienet importanti ħafna u meta tħabbret id-data mbagħad il-lukandiera setgħu jibdew jagħmlu l-marketing tagħhom bħala lukanda. Il-marketing ma jsirx biss mill-MTA. L-MTA tgħin b’mod qawwi biex iġġib lil Malta viżibbli, taħdem mal-operaturi turistiċi b’mod agressiv permezz tal-uffiċċji tagħha barra minn Malta. Però mbagħad il-lukandi jridu jagħmlu l-parti tagħhom ukoll, jiġifieri jridu joħorġu l-prodott tagħhom fis-suq. U kien importanti għalihom li jkollhom data biex ikunu jistgħu jibdew jaċċettaw bookings minn pajjiżi oħra.

Minbarra d-data, naturalment kien importanti wkoll li mbagħad nibdew niftħu dawn is-safe corridors ħalli l-lukandier ikun jaf fejn għandu jagħmel il-marketing. M’intix se tagħmel marketing fl-Amerika meta bħalissa mhux qiegħda tajba, jew pajjiżi oħrajn li mhumiex ikkonsidrati siguri, għaliex tkun qed tonfoq il-flus fil-vojt. Allura meta ħabbarna l-ewwel sett ta’ pajjiżi, li jibdew minn għada l-1 ta’ Lulju, sew il-lukandi kif ukoll aħna bħala MTA stajna naħdmu madwar dawk id-destinazzjonijiet. Però konna nafu li f’xi punt se niftħu għal kulħadd u konna qegħdin inħossu li d-data kienet qiegħda toqrob. Fil-fatt illum hemm żewġ settijiet ta’ dati, hemm sett ta’ pajjiżi li, kif għedt, titjiriet lejhom se jidħlu fis-seħħ minn għada, imbagħad se niftħu għall-kumplament fil-15 ta’ Lulju. Ma jfissirx li kulħadd se jiġi għaliex huma jridu jiftħu għalina, imma almenu aħna miftuħin għalihom, imbagħad jaraw huma. Naturalment l-ewwel erba’ swieq l-iktar importanti huma l-Ingilterra, l-Italja, Franza u l-Ġermanja. Dawk huma l-bulk. Fl-ewwel sett għandna l-Ġermaniżi u t-Taljani. Irrid ngħid li t-Taljani huma t-tieni l-aħjar u l-iktar suq b’saħħtu. 

Ħalli nkun naqra iktar speċifiku għal Għawdex. F’Għawdex qabel ftaħna konna qegħdin nipprovaw nistimulaw l-ekonomija domestika bil-Maltin u bħala gżira Għawdxija fiha nnifisha hija destinazzjoni għall-Maltin. Fil-bidu meta bdejna niftħu bdejna b’naqra inċertezza imma jidher li issa l-biża’ qiegħda tonqos u allura ladarba tonqos il-biża’ tiġi stimulata iktar id-domanda. Nirreferi għal xi żewġ weekends, wieħed minnhom il-weekend li għadda, fejn jidher li kien hemm turiżmu domestiku qawwi lejn Għawdex. Għad irrid nara fejn marru għaliex trid tara jekk marrux fil-lukandi jew marrux f’akkomodazzjoni privata. Ħalli nkun ċar, m’għandi xejn kontra l-akkomodazzjoni privata, anzi huwa importanti li jkollna l-għażla, però naturalment l-impjiegi qegħdin fil-lukandi u nixtieq nara lill-Maltin imorru fil-lukandi meta jitilgħu Għawdex. L-akkomodazzjoni privata hija linja importanti ħafna, huwa fenomenu globali, mhux f’Malta biss, li kiber b’mod importanti ħafna, anke minħabba l-internet. Però għad irrid nikkonferma - għaliex il-weekend għadu kemm għadda - biex nara jekk kienx hemm firxa tajba bejn l-akkomodazzjoni kollettiva u dik mhux kollettiva. Meta ngħidu akkomodazzjoni kollettiva nkunu qed nirreferu għal-lukandi, u l-akkomodazzjoni mhux kollettiva tkun l-akkomodazzjoni privata, bħall-farmhouses, dawk li nsejħulhom HFPs. 

Fir-rigward ta’ Għawdex l-ispecific marketing spend għal Għawdex, dak dirett, kien bejn wieħed u ieħor madwar €600,000. Imbagħad għandek shared marketing ma’ Malta, li jiġi over and above. Pereżempju, meta nirreklamaw id-diving hemm element qawwi ta’ Għawdex. Għawdex huwa destinazzjoni b’saħħitha ħafna għad-diving. Hemm il-culinary aspect, l-ikel, li kiber ħafna f’Għawdex u dak aħna nirreklamawh taħt the Maltese islands, jiġifieri Malta u Għawdex flimkien. Dawk is-€600,000 li semmejt jintnefqu fuq digital u outdoor, digital jiġifieri Facebook, Instagram, il-midja soċjali kollha, banners, il-press scripts, li huma importanti, kif ukoll l-influencers, li jkunu nies magħrufin ħafna fuq l-internet u għandhom reach qawwi ħafna mal-udjenzi tagħhom, li nġibuhom Malta biex joqogħdu jgħidu kemm hi sabiħa Malta, eċċ. 

Għandek ukoll il-marketing konvenzjonali, dak li huwa l-print. Illum id-digital qed jikber ħafna iktar mill-print, imma huwa importanti li jkollok taħlita. 

Naturalment nistiednu wkoll il-parteċipazzjoni tal-fiera, b’mod partikolari l-Gozo Tourism Authority (GTA). Minn hawnhekk insellem lis-Sur Paul Scicluna, Chairman ta’ din l-Awtorità, kif ukoll lis-Sur Joseph Muscat, li wkoll qiegħed fil-Bord tal-MTA u l-Kap Eżekuttiv tal-Awtorità. Dawn jipparteċipaw u jkunu qegħdin magħna meta mmorru l-ITB fil-Ġermanja, li hija l-ikbar fiera fl-Ewropa u l-World Travel Market ta’ Londra, però mmorru wkoll l-IFTM Top Resa fi Franza u l-Consumer Fairs f’Manchester u f’Londra. Dawn nagħtuhom l-ispazju kollu fuq l-istands tal-MTA f’dawn il-fieri biex ibigħu lil Għawdex bħala destinazzjoni ...

IĊ-CHAIRPERSON: Din is-sena kienet eċċezzjoni għaliex dawn il-fieri ovvjament ma sarux.

DR GAVIN GULIA: Naturalment dan kien is-sena l-oħra, fl-2019. Pereżempju, l-ITB tħassret erbat ijiem qabel ma kellha ssir. Fil-fatt kont mistieden quddiem il-PAC, għedna li ma stajtx nitla’, imbagħad tħassret fl-aħħar minuta. Naħseb li sar tajjeb għaliex l-imxija tal-COVID-19 kienet bdiet sew.

Il-World Travel Market li jsir f’Novembru nittamaw li jsir. Il-World Travel Market u l-ITB huma speċi ta’ ritwali annwali. In-negozju jkun diġà sar, però hija ritwal li trid terġa’ tiltaqa’ mal-partners tiegħek u mal-operaturi turistiċi, għax hija wkoll opportunità to catch up man-negozju li jkun diġà sar u jinqalgħu ċirkostanzi fejn anke nameljoraw. Imma l-fieri huma importanti ħafna. 

Li nista’ ngħid hu li Għawdex kiber, bħalma kibret Malta b’rati tajbin ħafna. It-turiżmu reġa’ beda jikber wara l-2007 meta daħlu l-low cost carriers, imbagħad qlajna daqqa – li mhu tort ta’ ħadd – fl-2009 minħabba l-kriżi finanzjarja, imbagħad bdejna nirkupraw, bdejna telgħin u bqajna telgħin. Li nista’ ngħid hu li taħt iċ-chairmanship tiegħi t-tkabbir kien ogħla, b’mod partikolari mill-2015 ’l hawn. Meta ngħid taħt iċ-chairmanship tiegħi qed nirreferi għall-impjegati kollha tal-MTA, li ħadmu ħafna, speċjalment fir-root development u fil-marketing. Naturalment l-MTA ma tirnexxix mingħajr il-kontribut tal-entitajiet l-oħrajn kollha, fosthom l-istakeholders u l-GTA b’mod speċjali. Hemm ukoll l-Ajruport Internazzjonali ta’ Malta, li flimkien infittxu linji tal-ajru, għaliex illum il-linji tal-ajru huma importanti, mhux biss l-operaturi turistiċi. Hemm ukoll il-FATTA, li hija t-Travel Agents Association u l-MHRA b’mod speċjali u għaqdiet oħrajn. Pereżempju, meta mmorru nfittxu l-linji tal-ajru barra minn Malta u fil-fieri tal-linji tal-ajru, bħalma huma Roots World u Roots Europe, qatt ma mmorru waħedna, immorru ma’ rappreżentanti mill-Ajruport Internazzjonali ta’ Malta, li hija xi ħaġa differenti minn kif joperaw pajjiżi oħrajn. F’pajjiżi oħrajn ir-rappreżentanti tal-ajruport imorru għal rashom u l-awtoritajiet tat-turiżmu jmorru għal rashom. Aħna dejjem immorru mal-Malta International Airport biex naħdmu flimkien bl-istess interess u nġibu l-aħjar riżultati. 

Kif għedt, issa għandna d-data tal-ftuħ tal-ajruport; għada l-1 ta’ Lulju niftħu għall-ewwel batch ta’ pajjiżi, imbagħad niftħu għal kulħadd u jekk Alla jrid ikun hemm rispons mingħand kulħadd, għaliex din hija two way, niftaħ għalik, imma trid tiftaħ għalija wkoll. Jekk tistaqsuni kif inhuma l-bookings eċċ. ngħid li fil-bidu huwa naqra timidu. Kieku ġejt hawnhekk tliet ġimgħat ilu kont ngħidilkom li mhux qegħdin sew u llum nista’ ngħid li hemm sinjali ta’ inkoraġġiment sew mil-linji tal-ajru, kif ukoll mil-lukandi, u nimmaġina li anke mill-akkomodazzjoni privata, sew f’Malta kif ukoll f’Għawdex. Però naħseb li Għawdex kellu dak il-vantaġġ tas-suq domestiku li ma kellhiex Malta, għaliex il-Maltin jikkontribwixxu b’mod importanti lejn l-ekonomija Għawdxija u huwa turist fih innifsu. Naħseb li l-esperjenza ta’ dan il-weekend, kif ukoll xi weekend ta’ qabel meta kien hemm festa, kienet pożittiva, però jekk hemm bżonn nerġa’ niġi darb’oħra għaliex għad irrid ngħarbel fejn marru, jekk il-biċċa l-kbira marrux f’akkomodazzjoni privata. Jien naħseb li l-Maltin iħobbu jikru l-farmhouses u l-appartamenti, imma dak li naħseb jien ma jgħodd xejn. Irridu naraw naqra għaliex issa nibdew inkellmu lil-lukandiera biex naraw kif marru. M’għedt xejn fuq il-prodott, jiġifieri jekk tridu tistgħu tistaqsuni. 

IĊ-CHAIRPERSON: Grazzi, Dr Gulia. Issa nistaqsuk ukoll. Se nagħmillek ftit mistoqsijiet biex tkun tista’ tingrana ftit. L-ewwel nett, dwar l-inizjattiva tat-taħriġ online li tħabbret ukoll mill-Ministeru għat-Turiżmu. Forsi għandek xi statistika, speċjalment għal dak li jirrigwarda Għawdex, biex naraw ukoll l-impatt u l-effetti tagħha.

DR GAVIN GULIA: Segmentation m’għandix, però ġiet sottoskritta kollha fi żmien 48 siegħa, anzi żidna magħha, u hemm interess kbir, sew mill-impjegati .... Din bdejnieha għal dawk li jaħdmu fil-qasam tat-turiżmu u issa qiegħda miftuħa għal kulħadd. Naturalment din saret bl-għajnuna tal-MHRA ukoll. 

IĊ-CHAIRPERSON: Fakkarni kemm kien l-ammont ta’ investiment.

DR GAVIN GULIA: €5 miljun. Kien hemm rispons tajjeb ħafna, għalkemm teknikament fil-bidu jkollok naqra teething problems to hit the ground running, imma issa ġew irranġati. Li hu żgur hu li hemm rispons minn Għawdex ukoll. Din irnexxiet anke għaliex il-lukandiera stess – u minn hawnhekk nirringrazzjahom, sew dawk Maltin kif ukoll dawk Għawdxin – ma ridux ikeċċu ’l-impjegati tagħhom, minkejja l-isfidi li għandhom. 

IĊ-CHAIRPERSON: Jekk ma jimpurtax, agħtina ftit informazzjoni dwar l-uptake min- naħa tal-Għawdxin għaliex huwa interessanti. Issa fil-każ nibagħtulek reminder. 

DR GAVIN GULIA: Nibagħtilkom id-dettalji anke jekk ma nkunx hawnhekk, imma nibgħathomlkom immedjatament. 

IĊ-CHAIRPERSON: Grazzi. Għandi żewġ punti oħrajn fil-qosor. Tkellimna ħafna dwar il-ħtieġa ta’ diversifikazzjoni fis-settur tat-turiżmu, kemm mal-MTA, mal-GBC u ma’ diversi entitajiet oħrajn, saħansitra anke mal-Għaqda tal-Istudenti Għawdxin (GUG).  Li għandu jkun hemm diversifikazzjoni tat-turiżmu hija xi ħaġa li ġiet maqbula across the board. Din nitkellmu ħafna dwarha, però fl-aħħar mill-aħħar bħala MTA x’inhu l-impenn, kif ukoll l-assistenza li forsi qegħdin tiddiskutu biex ikun hemm din id-diversifikazzjoni? Mill-banda l-oħra wkoll kif jista’ jgħin lilu nnifsu s-settur? Fil-laqgħa preċedenti kellna lis-Sur Joe Muscat u jien staqsejtu point blank u għedtlu: Jekk is-settur qiegħed fil-fażi li jirpilja u l-Gvern għamel il-parti tiegħu, però s-settur x’inhu dispost li jagħmel? U naħseb jekk wieħed jagħmel dan it-tip ta’ dibattitu jista’ jkun proattiv ħafna iktar. 

It-tielet punt hu kif se nassiguraw li filwaqt li nsostnu t-turiżmu u nżiduh se nżommu l-livell u l-kwalità. Fi tmiem il-ġimgħa kellna influss massiċċ ta’ nies, però filwaqt li jkollok nies jifirħu għaliex ovvjament ikollhom il-postijiet mimlijin u jkun hemm ir-rota ekonomika ddur, imbagħad ikollok min jilmenta u jgħid li wara li dawn telqu forsi ħallew xi ftit inkonvenjenti warajhom. L-MTA kif se tkun qed taħdem biex tassigura li jinżamm il-bilanċ? Però iktar minn hekk ukoll, kif se nassiguraw li s-settur turistiku jibqa’ jżomm il-livelli tiegħu, għaliex it-tendenza forsi tkun li biex nattiraw lin-nies inbaxxu l-prezzijiet u forsi meta tbaxxi l-prezz ikun hemm impatt fuq il-kwalità tas-servizz li nagħtu. L-MTA kif qed taraha din u x’miżuri qed tieħu biex ma naslux f’dak il-punt li l-isem tajjeb li rnexxielna niksbu għal Għawdex b’tant ħidma u sagrifiċċju nispiċċaw imbagħad nissagrifikawh minħabba l-COVID-19?

DR GAVIN GULIA: Dawn huma tliet punti importantissimi li indirizzajna, anke f’ċirkostanzi oħrajn mhux f’COVID-19 biss. Ħalli nitkellmu biċ-ċar, se nkun qed ngħidha jien bħala Chairman tal-MTA bl-ikbar responsabbiltà. Ir-rati tal-lukandi għolew b’mod importanti ħafna matul dawn l-aħħar għaxar snin. Meta nitkellmu dwar prezzijiet li jkunu naqra tajbin dak mhux dnub, anzi dik turi ċerta saħħa, li t-turisti qegħdin jiżdiedu minn sena għal oħra. Matul dawn l-aħħar għaxar snin, mill-2008 ’l hawn kellna rekord wara l-ieħor. Nixtieq nenfasizza li mill-2015 it-tkabbir kien ogħla u fl-istess ħin ir-rati tal-lukandi għolew ukoll. Dik hija a very healthy situation, imbagħad ikollok xi cowboys ukoll li mhux jgħollu l-prezzijiet għal dak li huwa raġjonevoli, jew li huwa aċċettabbli fis-suq, imma li jagħmlu profiteering, jiġifieri r-rati jogħlew b’mod illi huma għoljin wisq u allura jibdew inaffru anke l-bookings. Nemmen li fl-aħħar mill-aħħar l-operatur li jaħdem b’dak il-mod ikun l-għadu tiegħu nnifsu. Pereżempju, meta kellna Brexit konna nafu li jista’ jkun hemm impatt fuq is-suq Ingliż. Qegħdin nitkellmu meta Brexit issemmiet l-ewwel darba. Allura trid toqgħod attent li filwaqt li ma tarmix ir-rati tiegħek ma tridx imbagħad tagħmel xi rati stellari, għaliex it-turist li jitħajjar jiġi Malta jaqta’ qalbu u jmur it-Turkija, Tuneż jew l-Eġittu, Sharm el Sheikh, fejn il-prezzijiet huma baxxi ħafna u jappellaw ħafna għat-turiżmu tal-massa u tal-volum. 

Meta nqalgħet il-kwestjoni ta’ Brexit aħna konna qegħdin f’kuntatt kontinwu mal-lukandiera biex nassiguraw ruħna li filwaqt li ma jwaqqgħux il-prezzijiet tagħhom – għaliex huwa importanti li ma mmorrux għar-rati li kienu jitħallsu madwar għaxar snin ilu, li huwa ħażin - fl-istess ħin joqogħdu attenti li joffru prezzijiet raġjonevoli għal turist b’potenzjal. Bl-istess mod anke f’dawn iċ-ċirkostanzi ta’ COVID-19, meta għandek sitwazzjoni ferm agħar minn Brexit ... Għaliex Brexit seta’ kellu effett fuq is-suq Ingliż, imma bil-COVID-19 filli kont qiegħed full u filli f’ġimagħtejn tiġi zero;  sitwazzjoni totalment bla preċedent. Allura t-tentazzjoni tkun li f’mument ta’ paniku nwaqqgħu il-prezzijiet ħalli kemm jista’ jkun inġibu t-turisti lejn pajjiżna. Lil-lukandieri minn hawnhekk ngħidilhom biex ma jwaqqgħux il-prezzijiet tagħhom. Però mbagħad mhux jgħollu l-prezzijiet b’tali mod li jipprojbixxi li turist jiġi lejn pajjiżna. Wieħed irid ikun raġjonevoli u bilanċjat. Jien għandi fiduċja fil-fornituri tas-servizzi u fil-lukandiera li joffru prezzijiet kompetittivi - u għandhom bżonn ikunu kompetittivi - però ma jħarsux lejn it-Turkija, lejn Tuneż u lejn l-Eġittu, fejn il-prezzijiet tagħhom qegħdin mal-art jew kienu paragunabbli mal-prezzijiet li kienu jħallsu hawn Malta madwar għaxar snin ilu. Jiġifieri ma jippanikjawx, irridu nibdew bil-mod u kultant se nibdew naraw li rridu nibdew mill-bidu nett, imma ma jimpurtax. Jiena nħares lejn din is-sena li kienet se tkun potenzjalment l-aqwa sena f’kull żmien għaliex l-ewwel xahrejn kienu l-aqwa xahrejn f’kull żmien. Aħna fl-MTA nistaqsu kemm jista’ jkun li nibqgħu għaddejjin b’dan ir-ritmu ta’ tkabbir. Xi darba se nsibu plateau, imma mhuwiex il-każ. Konna se nerġgħu nikbru imma mbagħad sfortunatament inqala’ dan l-inċident li sfratta kollox. Jiena nħobb inħares lejn is-sitwazzjoni bħala sitwazzjoni feliċi li qiegħda fil-friża sakemm noħorġu totalment minn din is-sitwazzjoni. Nemmen li l-industrija hija waħda volatili però hija waħda resiljenti. Kull meta kien hemm kriżi, fosthom il-kriżi finanzjarja fl-2009 u l-kriżi tal-gwerra tal-Iraq, ħriġna minnha. 

Li hemm tajjeb hu li l-operaturi huma pożittivi. Jeżisti wkoll konsensus bipartiġjan fejn għandu x’jaqsam mat-turiżmu, li huwa importanti ħafna, li ż-żewġ partiti politiċi dejjem aġixxew b’ċerta unità u din il-klima tgħin biex ikollok klima pożittiva li tistimula t-turiżmu lejn pajjiżna. Ħaġa waħda hi li Malta dejjem kienet sigura, kemm f’sens ta’ sigurtà qabel inqala’ l-COVID-19 għax għall-grazzja t’Alla qatt ma kellna problemi ta’ terroriżmu, u dik għenitna, u anke bħala a competitive edge u allura konna nbigħu lil Malta bħala secure from a security point of view. Għadna nbigħu Malta bħala sigura wkoll min-naħa ta’ saħħa, li hija importanti ħafna llum għaliex fiċ-ċirkostanzi ta’ COVID-19 persuni li jridu jiġu Malta jew Għawdex ... Ejja nitkellem fuq Għawdex għaliex it-tendenza hi li nitkellem dwar il-gżejjer Maltin. Min irid imur Għawdex, fosthom it-turisti Franċiżi u Ġermaniżi li huma l-iktar li jħcobbu lil Għawdex, iridu jħossuhom siguri li meta jmorru hemm m’għandhomx gżira li hija infettiva jew għandha xi rata ta’ mortalità qawwija jew li r-rata ta’ fejqan hija baxxa. Fil-fatt Għawdex għandu rata ta’ fejqan tajba ħafna, l-infettività hija ħafna aħjar minn Malta u r-rata ta’ mortalità hija iktar baxxa minn dik ta’ Malta, allura s-sigurtà tagħha hija tajba wkoll. Nappella li fuq ir-rati il-lukandiera jridu joqogħdu attenti, ma jwaqqgħux ir-rati. Dak sinjal ta’ paniku għalija u there is time li nirkupraw jekk Alla jrid.

Dwar il-kwalità rrid ngħid li ġibduli l-attenzjoni, speċjalment dan il-weekend. Nappella lill-Maltin biex meta jitilgħu jiddevertu Għawdex ma jħallux mandra warajhom. Huwa stat ta’ fatt, u din ma smajthiex l-ewwel darba u mhux se niddejjaq ngħidha, li meta jkun long weekend naf li l-lukandiera jieħdu pjaċir, naf li s-sidien tar-ristoranti jieħdu pjaċir, naf li min għandu l-appartamenti għall-kiri jieħu pjaċir u l-farmhouses għall-kiri, però nifhimhom ukoll meta jieħdu l-pussess tal-proprjetà tagħhom lura u jsibu mandra. Mhux kullimkien, jiġifieri din mhijiex is-sitwazzjoni ġenerali, però l-eċċezzjonijiet huma irritanti. Nappella, speċjalment lil dawk il-Maltin li qegħdin isegwuna bħalissa, li meta jitilgħu Għawdex jieħdu ħsieb l-iġjene u jirrispettaw il-proprjetà li jkunu qegħdin fiha. 

Bħala diversifikazzjoni pprovajna anke ntellgħu attivitajiet f’Għawdex, fosthom l-attività partikolari ABODE - jalla forsi nagħmlu oħrajn - li wkoll irnexxiet però ħalliet ukoll il-ħmieġ u kien hemm min garr ukoll, anke miegħi personali, kemm sidien ta’ lukandi kif ukoll sidien ta’ appartamenti, għaliex ħallewlhom mandra. Lil dawn l-organizzaturi qegħdin navviċinawhom, li huma l-istess familja tal-Lost & Found, li dwarha jkolli l-istess garr ukoll, u se nkunu qegħdin ninsistu magħhom li jagħmlu self-regulation. Ħaġa mhux tneħħiha, speċjalment jekk tkun qiegħda ġġib il-ġid lejn il-pajjiż, imma tiġbdilhom l-attenzjoni li jridu jagħmlu xi forma ta’ self-regulation. 

Kellna problema wkoll dwar it-taxis għaliex wara li spiċċat l-attività ma kienx hemm taxis. Is-sidien tat-taxis qdewna tajjeb ħafna biex wasslu n-nies għall-attività imma forsi ma kienx hemm l-istess servizz meta spiċċat l-attività. Però dawn huma affarijiet li jiġru meta attività tkun qed issir l-ewwel darba, ikun hemm teething problems u jkun hemm dawn l-isfidi imma eventwalment kieku setgħet issir din is-sena jiena ċert li t-trasport kien ikun aħjar. Meta terġa’ tirritorna dik l-attività, u forsi jkollna attivitajiet oħrajn f’Għawdex, huwa importanti li niddiversifikaw. Mhux faċli li żżomm il-bilanċ f’dawk li huma rati, livell ta’ kwalità u diversifikazzjoni, però rridu nammettu l-iżbalji tagħna wkoll. Nemmen li inġenerali qed nipprovaw inżommu l-bilanċ. Sinjura President, nittama li weġibtek għal dawn il-mistoqsijiet.

IĊ-CHAIRPERSON: Grazzi. Hawn mistoqsijiet? L-Onor. Kevin Cutajar.

ONOR. KEVIN CUTAJAR: Dr Gulia, nirringrazzjak li għoġbok terġa’ tiġi fostna u tajtna dan it-tagħrif. Se nagħmillek xi mistoqsijiet dwar dan is-settur tant importanti għall-gżira tagħna ta’ Għawdex. L-ewwel nett, niskuża ruħi li ma stajtx inkun hawnhekk mill-bidu u jekk se nistaqsik mistoqsijiet li diġà weġibthom, tinkwieta xejn, iġbidli l-attenzjoni. Se nistaqsik serje ta’ mistoqsijiet, imbagħad irrispondini f’intervent wieħed.

Naħseb li l-iktar mistoqsija u kwestjoni li wieħed tajjeb jindirizza issa li se nerġgħu niftħu l-bibien għat-turiżmu wara li ntlaqatna mill-imxija tal-COVID-19 hija waħda bażika: Issa li se niftħu għall-barranin u, u jekk il-Bambin irid, il-barranin ikunu qegħdin jiġu fil-gżira Għawdxija, x’kontrolli se jkun hemm biex ma nerġgħux inżidu r-rata tal-imxija tal-COVID-19? Naf li ma taqax direttament taħt ir-remit tagħkom bħala Awtorità, imma din hija xi ħaġa kruċjali. Ma nafx jekk indirizzajthiex diġà, imma naħseb li ta’ min iserraħ moħħ in-nies biex naraw x’kontrolli se jkun hemm. 

Waslitli informazzjoni, li ma nafx jekk hux vera imma min wassalhieli kien jaf ben tajjeb, li jidher li se jkollna influss ta’ turisti – ma nafx kemm se jkun kbir – li se jiġu minn pajjiżi terzi. Dan peress li l-pajjiżi mhux kollha fetħu l-ajruporti tagħhom. Allura se jkollok min jivvjaġġa lejn pajjiżi partikolari, imbagħad jiġi minn dawk il-pajjiżi partikolari lejn Malta. Jiġifieri se jkollna dawn it-tip ta’ movimenti. Din qaluhieli nies mill-industrija. 

Apparti l-kontrolli ovvjament, xi pjan ta’ kontinġenza se jkollna jekk jaslu turisti li jkunu infettati? X’se jiġri? Se nżommuhom fl-ajruport sakemm isiru l-verifiki? Se ssir xi forma ta’ kwarantina? X’se jiġri eżatt f’dak ir-rigward?

Kwestjoni oħra li naħseb li ta’ min jindirizzaha hija l-kwestjoni tad-distanza soċjali, jekk hux se nibqgħu ninsistu bħala pajjiż li tinżamm id-distanza soċjali. L-informazzjoni li għandi hija dik. Issa ladarba se jiżdiedu l-influssi tat-turisti fostna kif se nassiguraw ruħna li din id-distanza soċjali tinżamm? X’miżuri se jkunu qegħdin jittieħdu? Jiena personalment xettiku ħafna li nħallu f’idejn l-individwu partikolari biex iżomm id-distanza soċjali. Ma naħsibx li b’dak il-mod biss id-distanza soċjcali tista’ taħdem u tista’ tinżamm. Dak inkwantu tal-qasam strettament mediku ta’ saħħa.

Dr Gulia, inti semmejt ir-reklamar. Naturalment se jkun hemm bżonn ta’ kampanja ta’ reklamar massiċċa, iktar u iktar għal Għawdex peress li aħna naturalment dejjem irridu iktar minn Malta biex inkunu nistgħu nwasslu r-reklam tagħna, il-promozzjoni tagħna. Inti aċċennajt għaliha però nixtieqek tiftaħ ftit aktar fuqha. Min huma dawk il-kategoriji jew dawk is-setturi partikolari ta’ turiżmu li se nkunu qegħdin nagħfsu fuqhom? Pereżempju, nies mill-industrija qed jgħiduli li aktar hemm possibbiltà li jiġu ż-żgħażagħ milli jiġu l-anzjani u persuni vulnerabbli. Kif nafu, kellna niċċa pjuttost b’saħħitha ta’ anzjani li jiġu partikolarment Għawdex biex jistrieħu għall-kwiet. Jekk dik mhux se tkun tista’ tiġi - kif jidher li hu l-każ – x’kategoriji oħrajn ta’ turisti se nkunu qegħdin naħdmu dwarhom? Naf li forsi għadu kmieni. Naf li l-ajruport tagħna se jiftaħ għada, imma nimmaġina li min għandu pjan isiefer, min għandu pjan li jiġi vaganza Malta ma qagħadx jaħseb s’issa, sal-aħħar sekonda biex jibda jaħtaf jew jieħu vantaġġ minn dawk il-prezzijiet vantaġġjużi li s-suq qed ikun jista’ joffri. Min-naħa tagħkom, bħala Awtorità, għandkom rispons u x’tista’ tgħidilna dwar ir-rispons li s’issa qed ikollna mid-domanda għall-vaganzi f’Malta?

DR GAVIN GULIA: Onor. Cutajar, trid nipprova nwieġbek għal uħud minnhom?

ONOR. KEVIN CUTAJAR: Iva, Dr Gulia, imma għad baqagħli tliet mistoqsijiet oħrajn x’nagħmel.

DR GAVIN GULIA: Kollox sew, imbagħad jekk trid kompli. 

ONOR. KEVIN CUTAJAR: Jekk trid infakkrek, mhux problema, kif tixtieq inti.

DR GAVIN GULIA: Mela ħalli nwieġeb minn issa. Fir-rigward tar-rispons, ovvjament id-domanda mhux se tkun ... Aħna mdorrijin li fix-xitwa nġibu 150,000 turist.

ONOR. KEVIN CUTAJAR: Dr Gulia, dejjem fil-każ ta’ Għawdex qed nistaqsik.

DR GAVIN GULIA: Le, le, qed ngħid b’mod ġenerali għall-gżejjer Maltin. Jiġifieri mhux se nistennew l-istess kif jiftaħ l-ajruport u anke wara l-15 ta’ Lulju meta niftħu għal kulħadd. Għad hemm il-biża’ hemm barra. Mhux qegħdin ngħidu li f’daqqa waħda se jkun hawn influss ta’ turiżmu. Mhux se jkollna l-influssi ta’ turiżmu li kellna fi Frar li għadda, u dan jgħodd kemm għal Malta kif ukoll għal Għawdex. Li nista’ ngħidlek hu li kieku din il-mistoqsija saritli tliet ġimgħat ilu meta tħabbret id-data, kont ngħidlek li m’għandna xejn, zero, imma minn dak iż-żmien ’l hawn in-numri żdiedu, jiġifieri għandna ftit eluf ta’ turisti li bbukkjaw. Dan nafuh permezz tal-bookings li saru mal-linji tal-ajru u permezz tal-bookings li jsiru mal-lukandi. Anke jien personalment nieħu l-briga li nċempel hemm u nċempel hawn. Imbagħad għandi n-nies tekniċi tiegħi li jkunu jistgħu jagħtu informazzjoni aktar approssimattiva. Però li nista’ ngħidlek hu li matul dawn it-tliet ġimgħat kien hemm sinjali ta’ inkoraġġiment, jiġifieri qegħdin nibdew nimlew. Naturalment din hija kullana, jiġifieri kollox jiddependi ... Din mhux kwestjoni ta’ kemm hemm rotot jew ta’ kemm hemm ajruplani, imma hija kwestjoni ta’ frekwenzi. Pereżempju airline li kienet ittir bejn Malta u Londra u li fil-bidu kienet tagħmel tliet flights kuljum, issa jaf tibdielek bi flight waħda, jiġifieri mhux se taqbad u tibda bi tlieta mill-ewwel. L-airlines iridu jaraw l-ispejjeż tagħhom u jridu jaraw ukoll dak li aħna nsejħulu “load factor”, jiġifieri kemm ikollok nies. L-istess bħalma għandek l-okkupanza fil-lukandi għandek l-okkupanza ta’ seats fuq l-ajruplani. L-aktar parti volatili fil-pakkett ta’ vaganza hija l-airline aktar milli l-lukanda u affarijiet oħrajn. L-airlines huma price sensitive ħafna u allura joqogħdu attenti. Għalhekk, kif jista’ jkun iġġib l-istess numru ta’ turisti li kont iġġib qabel jekk ajruplan, minflok itirlek tliet darbiet kuljum itirlek darba?! Kollox bil-mod. L-ewwel irid ikun hemm il-kunfidenza hemm barra, il-kunfidenza ġġib id-domanda u jekk ikun hemm id-domanda, l-airline minflok tagħmillek flight kuljum tibda tagħmillek żewġ flights jew tliet flights kuljum u jekk Alla jrid imbagħad nirritornaw għan-normalità. Dak rigward id-domanda.

Rigward ir-reklamar ta’ Għawdex, aħna nħobbu nbigħu lil Għawdex bħala destinazzjoni separata u distinta u jien hekk nixtieq li nibqgħu. X’inhu l-iskop li Għawdex isir bħal Malta?! Huwa importanti li f’Għawdex ikun hemm affarijiet li jkunu komuni għal Malta, bħal affarijiet ta’ leisure, jiġifieri minflok tmur tgħum l-Għadira tmur tgħum ir-Ramla l-Ħamra, imma mbagħad għandek niċeċ li huma partikolari għal Għawdex bħad-diving. Id-diving huwa b’saħħtu immens min-naħa ta’ fuq ta’ Malta għal Għawdex u Għawdex jiżboq lil Malta. Fil-fatt, hemm familji ta’ divers, kemm professjonali kif ukoll amateurs, li parti mill-vaganza tagħhom jippjanawha madwar id-diving. 

Tajna spinta wkoll il-perspettiva kulinarja. Għawdex huwa rurali u għandu menu partikolari li huwa differenti minn ta’ Malta. S’intendi Malta għandha l-menu tagħha imma qegħdin nagħfsu fuq hekk. Barra minn hekk, kif għedt qabel, qegħdin nipprovaw inġibu events lejn Għawdex għaliex qabel l-events kienu monopolju ta’ Malta. Mela jekk inti Għawdxi trid tinżel Malta u jekk inti turist m’għandekx għalfejn titla’ Għawdex għax issib kollox Malta. Issa le, turist jista’ jitla’ Għawdex u jkollu events ukoll. Għalissa għandna event wieħed, imbagħad naraw. 

Rigward l-anzjani tajjeb ngħid li Malta u Għawdex huma safe u huma wkoll ikkonsidrati bħala safe destinations. Għalhekk, nixtiequ li pajjiżi oħrajn jintebħu li aħna safe destination għaliex forsi għadhom ma ntebħux, jew forsi hemm raġunijiet partikolari għaliex ma jidhirx isem Malta fil-lista tas-safe destinations, imma ħalli ma nażżardax nitkellem fuq dan għaliex din hija opinjoni personali tiegħi; naħseb li l-Onor. Said fehemni. Apparti dan, aħna żgħar ukoll.

Tajjeb ngħid li we are selling through our videos u kif forsi kellkom l-okkażjoni taraw fuq Instagram jew fuq Facebook, qed inġibu immaġini ta’ senior citizens qegħdin fi pjazez, xi ħaġa li hija parti mill-kultura Maltija, speċjalment Għawdxija. Qed inġibu x-xena ta’ senior citizens qegħdin ħdejn iz-zuntier tal-knisja eċċ. sabiex nindirizzaw anzjani barra minn Malta li jistgħu jkunu potential visitors.

Rigward is-social distancing ngħid li dik hija regola li naħseb li biż-żmien se ssir in-norma u se tibqa’. Li kieku wieħed kellu jistaqsini jekk hux se jispiċċa wara s-sajf ngħidlu li le. Ma narax li dan se jispiċċa. Il-prinċipju tas-social distancing kien qiegħed hemm, kien qiegħed jopera f’ċirkostanzi ristretti imma minn meta bdejna niftħu r-ristoranti, il-lukandi, il-ħwienet eċċ. dak il-prinċipju beda jiġi pprattikat f’ċirkostanzi usa’. Issa li se niftħu għal barra minn Malta, it-turisti li jiġu jridu joqogħdu għall-istess regoli ta’ social distancing. Wara kollox dawn huma mdorrijin bihom f’pajjiżhom għaliex is-social distancing mhijiex regola li saret Malta biss, imma mad-dinja kollha. Allura dawn se jiġu ppreparati li jżommu d-distanzi soċjali. 

Onor. Cutajar, inti staqsejtni dwar il-kwarantina u l-influss tat-turisti. Il-pajjiżi li ħabbarna fl-ewwel batch huma kkonsidrati bħala swieq safe. Jiġifieri għandhom ir-rata ta’ infettività baxxa ħafna, ir-rata ta’ mortalità baxxa ħafna u r-rata ta’ recovery b’saħħitha ħafna. Inti ma tridx tara biss li tiġi infettat imma trid tara wkoll li tfiq għaliex din tiġi qisha influwenza, jiġifieri blajtha u fiqt. F’ċirkostanza ta’ influwenza normali m’hemmx dan it-tip ta’ projbizzjonijiet u allura hawnhekk wieħed ma jridx jara biss ir-rata ta’ infettività imma jrid jara r-rata ta’ recovery ukoll. Aħna f’pajjiżna għandna rata baxxa ta’ infettività, għandna rata ta’ recovery qawwija ħafna u kulħadd ifiq id-dar, l-ITU vojta, u allura m’hemmx raġunijiet għalfejn nibqgħu fl-istess ċirkostanzi li konna tliet xhur ilu u lanqas hemm raġunijiet għalfejn ma nibdewx niftħu għall-barranin.

ONOR. KEVIN CUTAJAR: Kollox sew, imma l-punt hu x’se jiġi minn barra.

DR GAVIN GULIA: Il-pajjiżi li se nitfħu għalihom huma kkonsidrati safe. Hawnhekk m’aħniex nivvintaw ir-rota. Aħna qegħdin nagħmlu eżattament kif qegħdin jagħmlu pajjiżi barranin li qegħdin jiftħu wkoll. Qegħdin jaraw liema suq huwa kkonsidrat bħala safe u jiftħu għalih. L-istess aħna. U rigward it-test tal-gun, dak isir normali meta wieħed jasal. 

Onor. Cutajar, int tkellimt ukoll dwar meta persuna tasal minn pajjiż terz li mhux neċessarjament ikun safe. Pereżempju xi ħadd mill-Istati Uniti jmur l-Italja, li llum hija safe, u minn hemmhekk jaqbad flight għal Malta. F’dak il-każ irid jagħmel dikjarazzjoni li jkun għex fl-Italja erba’ ġimgħat u jkun irid juri evidenza. Dik hija dikjarazzjoni li tittieħed bis-serjetà. Apparti minn hekk, irridu nkunu nafu fejn qiegħed, jiġifieri meta jidħol f’pajjiżna se nkunu nafu eżattament jekk hux qiegħed f’lukanda jew fi private accommodation. Jiġifieri xi forma ta’ contact tracing se jkun hemm. 

Irrid ngħid li l-country of origin mhijiex il-pajjiż fejn wieħed jgħix; f’jargon turistiku l-country of origin hija l-pajjiż minn fejn joriġina l-flight lejn Malta. Mela jekk persuna mill-Istati Uniti marret l-Italja u qabdet flight mill-Italja għal Malta, din trid turi li kienet ilha erba’ ġimgħat fl-Italja mhux fl-Istati Uniti għax b’hekk, tkun qagħdet l-Italja biżżejjed żmien biex jekk belgħet il-virus, biex ngħid hekk, jew ikun ħarġilha jew ikun għaddielha. Espressjoni Maltija, li tgħiduha wkoll f’Għawdex, hija li ma tistax tagħmel Madonna f’bozza. Kemm jista’ jkun possibbli tagħmilha diffiċli u tirrestrinġi kemm hu possibbli li tirrestrinġi, wara kollox dawn il-miżuri m’għamilhomx l-MTA imma la qegħdin isiru, l-MTA tieħu r-responsabbiltà tagħhom. Naturalment aħna ma nagħmlu xejn mingħajr il-parir u l-gwida tal-awtoritajiet tas-saħħa. Mhux qed ngħid dan biex nitfa’ fuqhom, assolutament le, imma naħseb irridu nkunu mġienen biex ma nagħtux kas il-parir tal-awtoritajiet tas-saħħa u tas-sanità. Aħna kunfidenti li bil-miżuri li qegħdin nieħdu u bil-pajjiżi li ftaħna we can start.

Se nkun ċar, irridu niftħu! U rridu niftħu mhux b’mod kapriċċuż għaliex mhux se niftħu bħalma konna tliet xhur ilu, imma jeżistu ċirkostanzi li jilleġittimizzaw il-ħtieġa li niftħu. 

Ma nafx jekk ħallejtx xi ħaġa barra. Grazzi.

ONOR. KEVIN CUTAJAR: Le, naħseb irrispondejtni fuq kollox. Li forsi ma rrispondejtnix biżżejjed huwa dwar xi pjan ta’ kontinġenza hemm jekk jinstabu każijiet li jiġu minn barra. F’dak il-każ x’se jiġri? Se nerġgħu nagħlqu?

DR GAVIN GULIA: Jiddependi miċ-ċirkostanzi. Hawnhekk se nkun qed nesprimi opinjoni personali; jekk nerġgħu lura għas-sitwazzjoni li kien hemm tliet xhur ilu, imbagħad ikun jeħtieġ li jittieħdu miżuri importanti minn dawk li diġà rajna. Mhux qed nara li se jiġri hekk u God forbid li jiġri hekk. Aħna fiduċjużi li mhux se jkollna bżonn inżidu r-restrizzjonijiet.

ONOR. KEVIN CUTAJAR: Dr Gulia, se nagħmillek l-aħħar tliet mistoqsijiet. Kif għedtu kemm inti kif ukoll Membri Parlamentari oħrajn, dan il-weekend rajna influss qawwi ta’ Maltin f’Għawdex u din hija xi ħaġa tajba u li għandna bżonnha u jalla tkompli. Jista’ jkun li peress li dan kien l-ewwel long weekend wara li ftaħna, il-Maltin kienu ilhom neqsin minn Għawdex u allura dan kien weekend propizju biex jiġu Għawdex. Madanakollu nixtieq inkun naf kif se nżommuh dan ir-ritmu. Naħseb ma tridx tkun wisq għaref biex tasal għall-konklużjoni li matul dan is-sajf it-turiżmu intern probabbilment se jkun it-turiżmu prinċipali ġewwa Għawdex. Tista’ allura, jekk jogħġbok, tgħidilna xi pjan u x’inċentivi hemm f’dan ir-rigward? Tajjeb li tirreklama, però trid tirreklama wkoll attivitajiet li huma possibbli li jsiru fiċ-ċirkostanzi preżenti minħabba s-social distancing etċ. Ma nafx min-naħa tal-MTA hux qegħdin taħdmu f’dik id-direzzjoni jew le. 

Iż-żewġ mistoqsijiet l-oħra forsi ma jmissux direttament mal-MTA imma naħseb li l-MTA jista’ jkollha vuċi fuqhom. L-ewwel nett inti semmejt attività li saret is-sena l-oħra u għedt kemm kienu importanti x-xufiera tat-taxis. Jien li ġej minn familja ta’ nies jaħdmu f’dan il-qasam naf li dan il-qasam għadu ma telaqx f’Għawdex. Huwa fatt magħruf li t-taxis b’mod prinċipali jużawhom it-turisti, mhux il-Maltin. Għalhekk, nixtieq inkun naf jekk hemmx xi ħsieb biex joħorġu xi inċentivi sabiex dan is-settur jerġa’ jitlaq malajr kemm jista’ jkun. Ma jistax ikun ikollok setturi li jitilqu, u jitilqu tajjeb - naturalment din hija xi ħaġa ta’ min jinkoraġġiha - imbagħad ikollok setturi oħrajn li jaqgħu lura. 

It-tielet, ilbieraħ xħin kont ġej lejn Malta filgħaxija kien hemm konġestjoni sħiħa fl-Imġarr u bqajt daqsxejn diżappuntat għaliex kien hemm ftit wisq pulizija jikkontrollaw it-traffiku. Fil-fatt, il-konġestjoni kienet kbira mhux ħażin f’ċerti mumenti. Għalhekk, nixtieq inkun naf għaliex m’aħniex naraw dan il-fattur ukoll. Ma jistax ikollok konġestjoni ta’ vetturi biex jaqbdu l-vapur lura lejn Malta mingħajr ma jkun hemm il-kontrolli min-naħa tal-pulizija biex it-traffiku jkun jista’ jimxi b’mod regolari u tajjeb. Forsi aktar milli mistoqsija din hija appell lill-MTA biex tieħu ħsieb dan il-fattur.

DR GAVIN GULIA: Ħalli nibda mill-aħħar mistoqsija. Hawn il-perċezzjoni li l-MTA hija responsabbli għalkollox, anke għat-tindif. Fil-fatt, meta jkun hemm ritratt ta’ xi mandra xi mkien kulħadd jibda jgħid lill-MTA: Ara x’għarukaża! Sfortunatament, mhux aħna nieħdu ħsieb it-tindif però għandna linja diretta mad-Dipartiment tal-Indafa u naħseb li politically speaking, kienet mossa tajba li d-Dipartiment tal-Indafa ġie fil-Ministeru għat-Turiżmu għaliex qabel ma kienx. Dan iffaċilita l-kooperazzjoni tagħna f’dak li għandu x’jaqsam ma’ tindif, mhux għax qabel ma kienx hemm, imma issa ġiet iffaċilitata aktar.

L-istess għall-pulizija u ż-żamma tal-bon ordni. Onor. Cutajar, naqbel miegħek li din dejjem kienet sitwazzjoni naqra elużiva. Kull meta jiġi xi weekend eċċezzjonali jkun hemm dik il-konġestjoni ta’ traffiku li jkun irid jaqsam bejn Malta u Għawdex u jkollok kju kważi jasal sal-Mellieħa. Jista’ jkun li dan joħloq xi naqra rebus, però mbagħad, Alla jbierek, malajr jikklerja. Dwar is-suġġeriment li għamiltli però, ħadt nota u għada stess jekk hemm bżonn inkellem naqra lill-Kummissarju tal-Pulizija, jew rappreżentanti tiegħu mis-Sezzjoni tat-Traffiku, biex naraw kif nistgħu ntejbu s-sitwazzjoni. Nimmaġina jkun hemm l-istess sitwazzjoni meta l-Maltin ikunu ġejjin lura Malta u naħseb f’Għawdex it-traffiku jitla’ sax-Xewkija.

Jekk fhimtek sew staqsejtni wkoll kif nistgħu nistimulaw l-ekonomija Għawdxija permezz tat-turiżmu domestiku.

ONOR. KEVIN CUTAJAR: Iva, biex inżommu r-ritmu u l-weekend li kellna ma jkunx one-off.

DR GAVIN GULIA: Ejja nammettu s-sitwazzjoni kif inhi. S’issa għad hemm ċertu preokkupazzjoni u għad irridu naraw jekk il-Maltin humiex imħajrin isiefru minn issa, għalkemm mill-istatistika li rajt jidher li hemm Maltin li bbukjaw xi titjirkiet u interessati li jmorru vaganza. Il-kompetizzjoni tagħkom hi meta Malti jew Għawdxi stess ikun irid jieħu vaganza barra minn Malta. Għawdex bħalissa huwa destinazzjoni importanti għall-Maltin u naħseb li hekk se jibqa’ għal ċertu żmien, avolja diġà hemm indikazzjonijiet li l-Maltin qegħdin jibbukkjaw biex imorru vaganza barra minn Malta. Madanakollu jien qed nara sajf fejn Għawdex se jgawdi ħafna mit-turiżmu domestiku Malti. 

Kif diġà għedt, jien nixtieq nara l-Maltin imorru aktar fil-lukandi, mhux a skapitu tal-akkomodazzjoni privata però nixtieq li jmorru fil-lukandi wkoll. Jien difensur tal-lukandi għar-raġuni li l-impjiegi hemmhekk qegħdin. Jien irrid li l-waiter iżomm l-impjieg tiegħu, irrid li l-maids iżommu l-impjieg tagħhom u rrid li l-istaff klerikali tal-lukandi jżommu l-impjieg tagħhom. Huwa importanti li ma jkunx hemm biss is-sussidju tal-Gvern, imma l-Maltin isostnu lill-ħaddiema Għawdxin billi jmorru fejn hemm l-impjiegi. 

Nieħu pjaċir li hawnhekk qiegħed fil-pubbliku u allura nista’ nappella lill-Maltin biex jipprovawhom il-lukandi Għawdxin. Jien ir-regolatur imma nixtieq li l-Maltin jipprovaw il-lukandi Għawdxin, mhux a skapitu tal-akkomodazzjoni privata, li hija importanti, imma importanti li jkun hemm distribuzzjoni tajba ħafna bejn il-lukandi u l-private accommodation. Nappella lil-lukandiera Għawdxin biex joqogħdu attenti fuq ir-rati tal-lukandi tagħhom, ma jwaqqgħux il-prezzijiet imma lanqas jgħollu żżejjed. Ċert li in kwantu l-ekonomija domestika, Għawdex għandu competitive edge fuq Malta. Il-Maltin iħobbu lil Għawdex u jħobbu jitilgħu Għawdex.

ONOR. KEVIN CUTAJAR: Nixtieq nagħmel kjarifika żgħira. Jien l-aktar li kont qiegħed nistaqsi huwa jekk min-naħa tagħkom, bħala MTA, ħsibtux f’forma ta’ pakketti biex ikunu inklużi diversi vetturi.

DR GAVIN GULIA: Qegħdin nikkonsidrawhom. Għalissa ma nistax nitkellem fuqhom però forsi ’l quddiem, jekk terġgħu tistednuni, inkun nista’ nitkellem aktar fuqhom. Ngħid biss li se nkunu qegħdin ukoll nimxu paripassu man-numru ta’ turisti li se jkunu sejrin lejn Għawdex. U l-possibbiltà li nagħfsu naqra aktar biex nistimulaw aktar lill-Maltin jitilgħu Għawdex qegħdin narawha wkoll. 

Onor. Cutajar, jidhirli li inti semmejt l-uniku event li sar f’Għawdex, ċjoè l-ABODE on the Rock, u l-problemi ta’ trasport li kien hemm. Ċert li issa dawn ġew sorvolati għaliex kellimniehom. Kieku dan l-event reġa’ sar din is-sena konna mmorru ħafna aħjar mill-ewwel darba. L-ewwel darba kien suċċess għaliex telgħu madwar 4,000 persuna però meta tipprova xi ħaġa ovvjament se tiżbalja xi mkien. L-importanti li ma tirrepetix l-istess żball u tipprova tagħmel aħjar.

ONOR. KEVIN CUTAJAR: Jien ma kontx qed nirreferi għas-sena l-oħra imma kont qed nirreferi għal events issa.

DR GAVIN GULIA: Il-ġimgħa d-dieħla għandna laqgħa proprju dwar dan. Ovvjament mhux se naraw biss għal Għawdex imma anke għal Malta, però dan kollu jiddependi mill-influss ta’ turisti kif se jkun. We are monitoring the situation daily. Jekk se jkollna ħafna turisti rridu naraw kif dak li ħassarna, jew li pposponejna, nissostitwixxuh. Xi ħaġa rridu nagħmlu. It-turisti li jiġu f’pajjiżna jridu jiddevertu. Jiġifieri jrid ikun hemm xi ħaġa. Għal Għawdex imbagħad hemm il-Maltin u l-Maltin ma nafx kemm ikunu jridu jitilgħu Għawdex għall-events. Telgħu Maltin għall-ABODE on The Rock imma dan aktar għat-turisti jkun.

IĊ-CHAIRPERSON: Għall-informazzjoni tagħkom, l-ABODE on the Rock sar darbtejn u minn darba għall-oħra konna nagħmlu post-mortem biex naraw kif nistgħu ntejbu l-prodott. Dwar it-trasport, sa fejn naf jien, kienet saret laqgħa qabel mal-operaturi turistiċi kollha biex naraw kif se nqassmu x-xogħol bejn kulħadd. Dan però għat-tieni edizzjoni tal-ABODE on the Rock għaliex fl-ewwel edizzjoni ma ndħalniex. Fit-tieni edizzjoni laqqajna lil kulħadd biex naraw kif se jipprovdu s-servizz.

ONOR. CHRIS SAID: U permezz ta’ dik il-laqgħa, skont Dr Gulia, ħija kellu share … 

DR GAVIN GULIA: Le, ma ridtx infisser hekk u skużajt ruħi! Ma ħallejtnix nispiċċa!

IĊ-CHAIRPERSON: Onor. Said, mhux għaliex ħuk però rrid nirringrazzjah għaliex dejjem sibt il-koperazzjoni professjonali tiegħu. Is-Sur Said ta’ Transport Malta dejjem kien professjonali u dejjem sibtu bħala sors mhux biss ta’ informazzjoni u għal kif għandhom isiru l-affarijiet u gwida, imma dejjem sibtu leali lejn ix-xogħol tiegħu biex naraw kif immexxu l-affarijiet ’il quddiem.

DR GAVIN GULIA: Dakinhar fil-Public Accounts Committee (PAC) kont inftehemt ħażin. Skużajt ruħi hemm u nerġa’ niskużi ruħi hawnhekk.

IĊ-CHAIRPERSON: Dr Gulia, l-ABODE on the Rock kien suċċess. Forsi li jista’ jsir huwa li jkun hemm aktar spjegazzjoni u l-folla tiġi kkontrollata aktar għaliex l-ilmenti li kellna kienu li waqt il-ħinijiet tal-parties il-folla kienet contained u ma kellna problemi ta’ xejn iżda in between il-parties kien qed ikun hemm il-problemi għax dawn kienu joħorġu u jġibu ruħhom qishom għadhom fil-party u anke l-ilbies ma kienx ikun daqshekk deċenti.

DR GAVIN GULIA: Fid-dinja jekk ma tiżbaljax ma titgħallimx. 

IĊ-CHAIRPERSON: Però dan huwa party immirat għaż-żgħażagħ barranin.

ONOR. KEVIN CUTAJAR: Il-punt tiegħi ma kienx dak. Jien staqsejt kif se noħolqu inċentivi u attivitajiet biex immissu l-but ta’ kulħadd. Fil-fatt semmejt it-taxi drivers, li għadhom ma telqux.

IĊ-CHAIRPERSON: Nassigurak li daqskemm ikollna attivitajiet Għawdex …

ONOR. KEVIN CUTAJAR: Sinjura President, li sar insieh! Ta’ issa l-importanti! Issa qegħdin nitkellmu fuq żmien differenti. Li għadda u sar tajjeb imma issa rridu naraw għal li ġej.

IĊ-CHAIRPERSON: Ma setgħux isiru attivitajiet; issa se jibdew isiru. Hawn aktar mistoqsijiet? L-Onor. Chris Said. Nitlobkom tkunu fil-qosor għax qed isir il-ħin.

ONOR. CHRIS SAID: Se nkun fil-qosor u se nagħmel mistoqsija biex Dr Gulia jagħtini risposta qasira. L-ewwel nett l-ABODE on the Rock din is-sena qed nifhem li mhux se jsir hux hekk? 

DR GAVIN GULIA: Sfortunatament le. 
ONOR. CHRIS SAID: Għal dan is-sajf, li diġà għandna parti minnu barra, x’attivitajiet għandha ppjanati l-MTA f’Għawdex?

DR GAVIN GULIA: Għandna laqgħa l-ġimgħa d-dieħla biex naraw x’events nistgħu nagħmlu kemm għal Malta kif ukoll għal Għawdex għax irridu nkunu ċerti li l-events ikunu tali li jixprunaw it-turiżmu. Għadna f’mument naqra inċert għaliex qegħdin nimmonitorjaw in-numri u n-numri għadhom baxxi. Jekk imbagħad għax-xhur ta’ Awwissu u Settembru naraw li se jkun hemm numri tajbin għal Għawdex, imbagħad irridu noħolqu events. 

ONOR. CHRIS SAID: Ovvjament it-turisti li jiġu dejjem ikun hemm parti sostanzjali minnhom li tibqa’ Malta u persentaġġ imur Għawdex.

DR GAVIN GULIA: Imbagħad għandek id-day-trippers.

ONOR. CHRIS SAID: Imma d-day-trippers bħalissa huma ineżistenti ladarba mhux qed jiġu turisti.

DR GAVIN GULIA: Jista’ jkun li meta jiġu Malta jmorru ġurnata Għawdex. 

ONOR. CHRIS SAID: F’Lulju tas-sena l-oħra kellna numru rekord ta’ turisti li ġew. Għada nibdew Lulju u intom tafu bejn wieħed u ieħor x’bookings hemm. 

DR GAVIN GULIA: Jien semmejtilkom madwar 150,000 turist għal Malta u Għawdex fix-shoulder months u fix-xhur tax-xitwa. F’Awwissu aħna mdorrijin bi 350,000 turist! We are not going to be there this summer. Irrid inkun skjett.

ONOR. CHRIS SAID: Imma jekk qed tipproġettaw skont in-numri li għandkom s’issa, ladarba Lulju se jibda għada, tista’ tgħidilna x’numri għandkom ta’ turisti li ġejjin fil-gżejjer Maltin? 

DR GAVIN GULIA: A couple of thousands. 

ONOR. CHRIS SAID: Kollox sew. Nixtieq nistaqsi issa dwar il-kwestjoni tal-capacity. Nafu li l-aktar ħaġa importanti għat-turiżmu hija s-seat capacity u kull Gvern dejjem ipprova jimbotta biex is-seat capacity lejn Malta tiżdied. Dr Gulia, inti tajt spjegazzjoni verament dettaljata u kif għedt tajjeb, inutili tgħid għaliex ftaħna lejn ċerti ajruporti. Jekk lejn Gatwick u lejn Heathrow is-soltu kien ikun hemm 15-il flight f’ġurnata u issa għandek flight waħda f’ġurnata, is-seat capacity naqset. Għalhekk, minn dak li qegħdin taraw s’issa, bħala seat capacity percentage wise, meta tqabblu mas-sajf li għadda taf bejn wieħed ieħor kif se tkun għal dan is-sajf? Qed nistaqsi għax din hija wkoll indikazzjoni ta’ x’qegħdin iħossu l-airlines u ta’ x’qegħdin jipproġettaw, li fl-aħħar mill-aħħar hija kruċjali għall-industrija.

DR GAVIN GULIA: Bħala numri le. Li nista’ ngħidlek huwa fuq il-frekwenzi.

IĊ-CHAIRPERSON: Għadkom kemm ħriġtu stqarrija li qegħdin tistennew 700,000 turist ġej. 

ONOR. CHRIS SAID: L-istqarrija kienet tgħid 700,000 turist fl-2020. Tinsiex li kellek ’il fuq minn 300,000 turist li ġew f’Jannar u Frar.

IĊ-CHAIRPERSON: Jiġifieri qed nistennew 400,000 turist. 

ONOR. CHRIS SAID: Eżatt.

DR GAVIN GULIA: Iva, hemm 300,000 turist li ġew u qegħdin ngħidu 700,000 għax ma rridux noħolqu ċerti aspettattivi. Qegħdin inkunu daqsxejn konservattivi. Bħalissa l-airlines are testing the waters. Ħalli nġib eżempju b’Catania, li hija popolari ħafna mal-Maltin imma anke mal-Isqallin. Aħna konna mdorrijin ikollna żewġ flights kuljum u l-islots kienu tajbin ħafna għax kien hemm titjira filgħodu u l-oħra filgħaxija. Jiġifieri wieħed seta’ jmur għal ġurnata għax imur filgħodu u jirritorna filgħaxija. Għalissa l-Air Malta però flight waħda qiegħda tagħmel mhux tnejn biex tara l-load factor kif se jkun; il-load factor huwa n-numru ta’ passiġġieri fuq l-ajruplan. Naturalment l-airlines kollha jqisu l-ispejjeż tagħhom. Ħadd mhu se jitfagħlek ajruplan hemmhekk u mbagħad itir at a loss għaliex ikun nofsu vojt, jew għax terz minnu biss ikun mimli. Għalhekk, kulħadd qed jibda b’titjira waħda jew l-aktar tnejn u jittestja. Aħna dawn il-frekwenzi qegħdin insegwuhom u jekk tgħiduli biex nerġa’ niġi hawnhekk ġimagħtejn oħra, inkun f’sitwazzjoni li ngħidilkom aħjar. 

ONOR. CHRIS SAID: Is-sitwazzjoni preżenti tal-Air Malta, jiġifieri l-kwestjonijiet ta’ turmoil industrijali li għaddejjin bħalissa fl-Air Malta, taħseb li jistgħu jaffettwaw ħażin l-industrija tat-turiżmu?

DR GAVIN GULIA: Ma nidħolx fiha. Ngħid biss li l-feedback li għandi mill-Air Malta huwa li s-sitwazzjoni tal-bookings hija ħafna aħjar milli kienet ġimagħtejn ilu. 

ONOR. CHRIS SAID: Il-low cost airlines li kellna sa qabel il-COVID-19 kollha se jaħdmu dan is-sajf?

DR GAVIN GULIA: Ir-Ryanair ovvja, imbagħad hemm ukoll il-Wizz Air, il-Volotea, il-Lufthansa, l-Aegean Airlines tal-Greċja, l-easyJet u l-Luxair. Jiġifieri għandna ħafna low cost carriers (LCCs) li se joperaw u mbagħad hemm il-legacy airlines ukoll, bħall-Air Malta. 

ONOR. CHRIS SAID: Grazzi. Issa nixtieq nistaqsik fuq il-kwestjoni tal-liċenzji tal-MTA għas-sena 2020.

DR GAVIN GULIA: M’aħniex se niġbruhom. 

ONOR. CHRIS SAID: Deċiżjoni meħuda?

DR GAVIN GULIA: Iva, hija budgetary measure.

ONOR. CHRIS SAID: U min laħaq ħallashom se jiġu deferred għas-sena d-dieħla?

DR GAVIN GULIA: Min diġà ħallas se jingħata refund.

ONOR. CHRIS SAID: Kollox sew. Issa se nitkellem ftit fuq is-settur tad-diving. Inti spjegajt iżjed minn darba fl-intervent tiegħek kemm huwa importanti s-settur tad-diving f’Għawdex. Dan is-settur iħaddem ammont ta’ nies f’Għawdex u hemm ilmenti sostanzjali minn din l-industrija għaliex is-sussidju li qegħdin jingħataw fuq il-pagi tal-ħaddiema mhuwiex il-full, jiġifieri mhumiex qegħdin €800 kif qegħdin jingħataw numru ta’ industriji oħra imma qegħdin jingħataw €600. Taf tgħidilna għaliex is-settur tad-diving ma ngħatax is-sussidju in full meta dawn in-negozji jinsabu prattikament magħluqin?

DR GAVIN GULIA: Din il-kwestjoni nafu biha; saru rappreżentazzjonijiet magħna u qegħdin inkellmu lill-Ministeru konċernat. 

IĊ-CHAIRPERSON: Il-ġimgħa li għaddiet quddiem dan il-Kumitat kellna rappreżentanti tal-Malta Enterprise u qamet din id-domanda minn Joe Muscat. Issa aħna bgħatnielhom korrispondenza u qegħdin nistennew il-feedback għaliex ippreparaw risposta, imma qegħdin jistennew …

DR GAVIN GULIA: Fil-każ niġri naqra warajhom jien ukoll.

ONOR. CHRIS SAID: Il-kollega tiegħi staqsa fuq is-social distancing u din hija xi ħaġa li wkoll qed tqajjem ftit mistoqsijiet, speċjalment fl-industrija tat-turiżmu. Mela l-lukandiera u r-ristoranti għandhom ċerti restrizzjonijiet u jridu jħallu żewġ metri bejn kull mejda, pereżempju, tmur il-knisja u wkoll irid ikun hemm żewġ metri bejn persuna u oħra, imbagħad jiġu organizzati parties u discos eċċ. u tara lil kulħadd fuq xulxin.

DR GAVIN GULIA: Iva, hemm il-perċezzjoni ta’ kontradizzjoni. Forsi diffiċli biex wieħed jifhem il-loġika warajha din il-kwestjoni, però raġuni hemm. Pereżempju f’supermarket jew f’convenience store rrid nilbes il-maskra u allura jekk immur f’ċerti stabbilimenti fejn ikun hemm 75 persuni jew inqas, għalfejn m’għandix nilbisha? Raġuni żgur li hemm, imma din id-direttiva ġejja min-naħa tal-awtoritajiet tas-saħħa. Żgur li l-MTA is not going to question the wisdom of the health authorities, nobody does. Ħalli ma ngħidx li jeżistu “kontradizzjonijiet”, imma żgur li jeżisti paradoss, jiġifieri an apparent contradiction which is not necessarily a contradiction.

ONOR. CHRIS SAID: Tkellimna wkoll dwar in-numru ta’ Maltin li qegħdin imorru Għawdex. Tajjeb li jkun hemm reklamar dwar Għawdex però meta titkellem mal-industrija, speċjalment mal-operaturi tal-lukandi f’Għawdex kif ukoll mas-sidien tal-private accommodation, jgħidulek li filwaqt li qed ikollhom occupancy tajba mill-Ġimgħa sal-Ħadd, mit-Tnejn sal-Ħamis qegħdin ikunu batuti ħafna. 

DR GAVIN GULIA: Dak ifisser li aħna verament dipendenti fuq it-turiżmu. 

ONOR. CHRIS SAID: Fuq it-turiżmu estern? 

DR GAVIN GULIA: Iva. Fil-fatt, jekk tmur San Ġiljan matul il-ġimgħa wkoll tħoss dan in-nuqqas.
ONOR. CHRIS SAID: Għaliex m’hemmx turisti?

DR GAVIN GULIA: Eżatt.

ONOR. CHRIS SAID: Isiru wkoll ilmenti dwar l-akkomodazzjoni privata. Il-lukandi huma kollha liċenzjati u kollha jsirulhom spezzjonijiet iżda hemm akkomodazzjonijiet privati li mhumiex liċenzjati u allura m’għandhomx ċerti obbligi, jew ċerti spejjeż ta’ health and safety, jew ċerti obbligi b’rabta ma’ ċertu regolamentazzjoni. Dawn l-ispejjeż kultant jarawhom piż imma fil-verità huma importanti għall-owners stess. Il-punt huwa però li qed ikun hemm unfair competition bejn il-lukandi u l-private accommodation li mhux liċenzjata. Il-GTA lmentat minn dan diversi drabi, imma anke aħna nħossuha bħala persuni.

DR GAVIN GULIA: L-ewwel nett ngħid li l-unlicensed accommodation mhijiex prevalenti f’Għawdex, anzi ngħid li għandna aktar f’Malta milli f’Għawdex. U qed ngħid dan għaliex hemm il-perċezzjoni li f’Għawdex rampanti aktar minn Malta u li hija speċifika għal Għawdex. Dan mhuwiex minnu. Malta hawn aktar unlicensed accommodation milli hemm f’Għawdex. It-tieni, veru li ma jkunx hemm level playing field għaliex naturalment dawn ma jħallsux income tax u ma jħallsux VAT, allura jkunu jistgħu joffru rati aktar vantaġġjużi mill-private accommodation operators li huma liċenzjati.

Kellna kwestjonijiet kbar mal-booking.com u b’mod partikolari mal-Airbnb. Mal-booking.com wasalna u min irid jirreklama jrid juri n-numru tal-VAT u jħallih hemmhekk. Kultant jiżloqilhom ukoll il-booking.com għaliex aħna nimmoniterjaw. Mal-Airbnb imbagħad hemm problema għaliex ma jikkoperawx u, pereżempju, ikun hemm biss “premises in Sliema at €33”.

IĊ-CHAIRPERSON: Fiex wasalna fil-liċenzjar tal-Airbnb għax naf li kien hemm xi kwestjoni fuq hekk?

DR GAVIN GULIA: Tal-private accommodation le. Inti tapplika normali mal-MTA għal-liċenzja ta’ Holiday Furnished Premises (HFP) u nagħtuhielek, imma nafu li hemm ħafna mingħajr liċenzja.

ONOR. CHRIS SAID: Hemm bil-liċenzja u hemm mingħajr liċenzja.
DR GAVIN GULIA: Minħabba fihom dawn ma jkunx hemmx level playing field, kemm ma’ sħabhom fl-istess industrija tal-private accommodation u l-aktar mal-lukandi. 

Forsi fl-interess tagħkom, bħala avukati, li tkunu tafu li m’ilux kien hemm sentenza – dan għaliex kull pajjiż qed jipprova jara kif l-Airbnb isib soluzzjoni għaliha – tal-Qorti Ewropea u qorti domestika li tgħid illi hija responsabbiltà tal-provditur tas-servizz, ċjoè tal-portal jew tal-platform, li jara li ma jxandarx illegalitajiet. Din is-sentenza hija a major breakthrough u aħna qegħdin nistudjawha għaliex jekk ikun hemm il-bżonn, tittieħed l-azzjoni legali opportuna. Se nibagħtilkom is-sentenza għax naħseb tinteressakom anke bħala Kumitat. 

ONOR. CHRIS SAID: Nixtieq nagħmel l-aħħar ftit mistoqsijiet. Qabelxejn nixtieq nistaqsi dwar l-immigranti Maltin, jiġifieri n-nies li għandhom nieshom hawn u li ta’ kull sajf jiġu bl-eluf għall-vaganzi tagħhom f’Malta.

DR GAVIN GULIA: L-Għawdxin għal Malta?

ONOR. CHRIS SAID: Le, dawk li jiġu mill-Awstralja, mill-Amerka eċċ. Dawn dan is-sajf nistgħu nroddulhom salib naħseb, hux hekk? 

DR GAVIN GULIA: Le, stenna ftit, l-Awstralja …

ONOR. CHRIS SAID: L-Awstralja mhux qed tħalli n-nies joħorġu. 

DR GAVIN GULIA: Dik hija problema li tolqot lilna; hija deċiżjoni tagħhom u ma nistgħux nindaħlulhom. Hija naqra diffikultuża. 

ONOR. CHRIS SAID: Dawn nies li kienu jiġu għal tul ta’ żmien. 

DR GAVIN GULIA: Onor. Said, wara l-15 ta’ Lulju aħna se nkunu miftuħin għal kulħadd, jiġifieri jekk iridu jiġu mill-Awstralja, jiġu mill-Awstralja għaliex safe. Issa jekk l-Awstraljani joqogħdu jagħmlu xkiel min-naħa tagħhom stess, ovvja mhux se jiġu. 

ONOR. CHRIS SAID: Bħala MTA qatt żammejtu statistika ta’ kemm jiġu f’Malta Maltin li jgħixu barra u li huma first, jew second, jew third generations?

DR GAVIN GULIA: Iva. Fil-fatt, nista’ ngħidlek li rdoppja n-numru ta’ turisti mill-Awstralja u l-biċċa l-kbira jkunu kollha emigranti.

ONOR. CHRIS SAID: Emigranti jew tfal ta’ emigranti jew tfal tat-tfal. 

DR GAVIN GULIA: Iva, il-biċċa l-kbira hekk huma. Permezz tat-tliet hubs ġewwa Dubai tal-Emirates, tat-Turkish Airlines u tal-Qatar Airways … U issa l-Qatar Airwarys qed itiru dirett mill-Qatar għal Malta mentri bl-Emirates, pereżempju, l-ewwel trid tieqaf Ċipru u mbagħad tiġi Malta, allura dik hija a selling point tajba.

ONOR. CHRIS SAID: Spjegajt ukoll li kien hemm €600,000 ibbaġitjati għal marketing speċifikament fuq Għawdex. 

DR GAVIN GULIA: Iva. Is-somma hija aktar minn hekk imma qed inkun konservattiv. Dik is-somma hija speċifikament għal marketing diġitali dwar Għawdex u l-biċċa l-kbira tar-reklamar se jkun fuq l-Instagram, Facebook, banners, print media eċċ. Dan se jkun speċifiku għal Għawdex, imbagħad naturalment Għawdex jirkeb fuq ta’ Malta wkoll.

ONOR. CHRIS SAID: Skont l-MTA, meta se nerġgħu lura għan-normalità?

DR GAVIN GULIA: Your guess is as good as mine!

ONOR. CHRIS SAID: Kollox sew. Niġi għall-aħħar mistoqsija. Tkellimt ħafna fuq l-importanza li t-turist, kemm Malti kif ukoll barrani, li jmur Għawdex hemm bżonn ikollu esperjenza tajba minn xħin jitlaq mid-dar prattikament sa xħin jasal lura d-dar u jien naqbel miegħek mija fil-mija. Bħalissa t-turisti f’Għawdex huma l-Maltin u li kieku m’hemmx huma, kieku s-settur jinsab wieqaf totalment, imma grazzi għalihom almenu hemm …

DR GAVIN GULIA: Skużani se ninterrompik, Onor. Said, però għad irrid nara li l-Maltin mhux jitilgħu Għawdex u jgawdu l-private accommodation biss, jew il-lukandi biss. Irrid li l-Maltin mhux joqogħdu jieklu fil-private accommodation imma li jmorru fir-ristoranti wkoll. Irrid nara li r-ristoranti jgawdu mill-Maltin. 

IĊ-CHAIRPERSON: Kif se tinċentivaha?

DR GAVIN GULIA: Hemm il-vouchers.

IĊ-CHAIRPERSON: Il-vouchers issa għadhom kemm tħabbru.

DR GAVIN GULIA: Iva. Irridu nagħmlu wkoll marketing campaign – din qiegħda ssir – sabiex nixprunaw lill-Maltin imorru fir-ristoranti Għawdxin u l-Għawdxin stess imorru fir-ristoranti ta’ Għawdex. L-Għawdxin Maltin u l-Maltin Għawdxin! Għalhekk, minn hawn nappella lill-Maltin u lil min qed jismagħni biex meta jmorru Għawdex mhux jikru xi farmhouse u mbagħad joqogħdu jsajru hemm ġew - jagħmlu li jridu wara kollox - imma nixtieq li l-ekonomija Għawdxija tiġi stimulata. Forsi hawnhekk nieħu spunt minn dak li qal l-Onor. Cutajar. Jien nixtieq li jgawdu s-setturi kollha. Tajjeb li n-nies imorru fil-lukandi, u tajjeb li jmorru fil-private accommodation għax jagħtu boost importanti ħafna lis-settur tal-akkomodazzjoni f’Għawdex, però l-Maltin għandhom ukoll imorru jonfqu sold fir-ristoranti Għawdxin. 

ONOR. CHRIS SAID: L-esperjenza pjaċevoli ta’ xi ħadd li jmur Għawdex hemm bżonn li tkun minn xħin jiġi biex jirkeb il-vapur iċ-Ċirkewwa sa xħin imur lura Malta. Jidher però li hemm numru ta’ nuqqasijiet u nappella lill-MTA biex flimkien mal-Ministeru għal Għawdex, jidħlu fihom u jindirizzawhom bla dewmien. Malti li jmur Għawdex u jkollu esperjenza pjaċevoli l-probabbiltà hi li fl-istess sajf jerġa’ jmur darba jew darbtejn oħra mentri jekk mar u kellu esperjenza negattiva, il-probabbiltà hija li ma jerġax imur. Jista’ jkun li kellu esperjenza negattiva minħabba t-tip ta’ akkomodazzjoni però rari jkun hemm dawn it-tip ta’ lmenti, l-ilmenti l-aktar li jkunu huwa dwar il-ħin li wieħed idum jistenna fil-kju. Ejjew ma ninsewx li qegħdin fis-sajf u allura tkun is-sħana biex wieħed joqgħod jistenna. Hawnhekk ningħaqad ma’ dak li qal il-kollega tiegħi l-Onor. Cutajar u nitlob li l-awtoritajiet jagħmlu l-parti tagħhom biex jassiguraw li ċerti tbatijiet jiġu indirizzati bl-aħjar mod possibbli. 

Nagħti eżempu ieħor. Fir-Rabat ma tara qatt pulizija jew uffiċjal tal-LESA jikkontrolla t-traffiku u allura fi Triq ir-Repubblika dejjem trid tagħmel xi 25 minuta fit-traffiku. Bħalissa kulħadd qed joħroġ bil-karozza, it-trasport pubbliku prattikament mhu qed jużah ħadd, allura kulħadd jaqsam bil-karozza tiegħu u dan iwassal għal dak li qal l-Onor. Kevin Cutajar, ċjoè li s’issa x-xufiera tal-minibuses, tat-taxis u tal-karozzi tal-kiri għadhom weqfin totalment. U dik hija problema oħra li qegħdin jiffaċċjaw ħafna nies li jaħdmu f’dan is-settur. 

Dawn it-tip ta’ nuqqasijiet jistgħu jiġu indirizzati mill-awtoritajiet, ma tistax tinstab soluzzjoni maġika, imma żgur li jistgħu jiġu ameljorati b’organizzazzjoni aħjar 

DR GAVIN GULIA: L-MTA, għalkemm kultant ċerti responsabbiltajiet ma jkunux direttament tagħha, bħala katalista, bħala bridge ma’ awtoritajiet oħrajn, għandha dipartiment fi ħdanha li jilqa’ l-ilmenti u x-xogħol ta’ dan id-dipartiment huwa li jekk ilment jeħtieġ azzjoni minn Transport Malta, pereżempju, inkellmu lil ta’ Transport Malta. Fil-fatt, aħna naħdmu ħafna ma’ Transport Malta kif ukoll ma’ entitajiet oħrajn li jservu lill-industrija tat-turiżmu indirettament. 

Kienet idea tajba ħafna li twaqqaf dan il-Kumitat għaliex intom tmissu mal-kostitwenti u tafu x’inhuma t-tbatijiet tal-gżira ta’ Għawdex u tal-Għawdxin. Għaldaqstant feel free li tgħidulna xi problemi hemm għaliex jekk hija kwestjoni tal-Pulizija, pereżempju, jew ta’ ndafa, jew biex ikun hemm inqas konġestjoni, dawn huma kollha aspetti li jimpattaw fuq it-turiżmu. Għalhekk, nieħu pjaċir li jkun hemm input minn dan il-Kumitat mal-MTA u anke individwalment tikkomunikaw magħna ħalli naraw x’nistgħu nagħmlu min-naħa tagħna ma’ awtoritajiet oħrajn.

IĊ-CHAIRPERSON: Jekk il-Membri jaqblu, nistgħu nikkordinaw laqgħa għall-ġimgħa d-dieħla jew ta’ wara. Dr Gulia, nitolbok tindikalna min huma l-istakeholders.

DR GAVIN GULIA: Lili għiduli u nara għandix xi safar. Mill-bqija l-istakeholders definitely huma Transport Malta …

IĊ-CHAIRPERSON: Ibagħtilna email f’dawn il-ġranet ħalli nkunu nistgħu nikkordinaw.

DR GAVIN GULIA: Hemm ukoll id-Dipartiment tal-Indafa, li issa jaqa’ taħt il-Ministeru għat-Turiżmu.

IĊ-CHAIRPERSON: Id-Dipartiment tal-Indafa m’għadux taħt il-Ministeru għal Għawdex?

DR GAVIN GULIA: Iva, għandek raġun, għax fil-każ ta’ Għawdex differenti. 

IĊ-CHAIRPERSON: Aħna fuq Għawdex qed nitkellmu. Fuq bażi nazzjonali mhux ma jinteressaniex imma r-remit ta’ dan il-Kumitat huwa li jitkellem fuq Għawdex. Naħseb li hemm ukoll il-Pulizija, il-LESA u Transport Malta.

DR GAVIN GULIA: Iva, u l-Planning Authority (PA) u l-Environment and Resources Authority (ERA).

IĊ-CHAIRPERSON: Mela bażikament għandna sitta. Id-diskussjoni trid tkun everybody on the same table jew inkella kulħadd jgħid tiegħu?

DR GAVIN GULIA: Kif tridu intom, imma naħseb everybody on the same table aħjar. Għandna Kumitat li twaqqaf by Cabinet Memo 2016/2017 u jirrigwarda lil Kemmuna. Dan jaġixxi b’mod li jinvolvi lil Transport Malta, lil-Lands Department, lilna eċċ. u naħdmu fuq id-day-to-day running ta’ Kemmuna. Naħseb li jkun tajjeb li dan il-Kumitat jimxi b’mod simili imma fuq livell ta’ Għawdex. Dan huwa biss suġġeriment però minn dik l-esperjenza naf kemm tiswa li l-istakeholders ikunu kollha fuq l-istess mejda ħalli l-mistoqsijiet isiru kollha fl-istess ħin.

IĊ-CHAIRPERSON: Jekk tilħaq tibagħtilna s-setup forsi nistgħu norganizzaw laqgħa l-ġimgħa d-dieħla. Hawn qbil? (Onor. Membri: Iva) 

Hawn aktar mistoqsijiet? Il-Ministru Anton Refalo.

ONOR. ANTON REFALO (Ministru għall-Agrikoltura, Sajd u Drittijiet tal-Annimali): Dr Gulia, semmejt li għal Għawdex hemm xi fond għar-reklamar. Kemm hu l-ammont?

DR GAVIN GULIA: Mhux fond partikolari imma għedt kemm infaqna.

ONOR. ANTON REFALO: Post-COVID-19, kemm se tonfoq l-MTA fuq ir-reklamar għal diversi setturi? Pereżempju ssemmew is-setturi tad-diving, tat-taxis u tal-aġenziji tal-ivvjaġġar. Dawn kollha ntlaqtu ħażin. Allura x’inhu l-pjan tal-MTA biex tgħin lil dawn is-setturi?

DR GAVIN GULIA: L-MTA tagħmel il-marketing, dak huwa xogħolha, u tonfoq fuq il-marketing. L-MTA mhijiex l-entità li toħroġ is-sussidju lill-entitajiet. Bħalissa qed naħdmu qatigħ mill-aspett ta’ marketing. 

ONOR. ANTON REFALO: Fuq id-diving sar marketing?

DR GAVIN GULIA: Iva.

ONOR. ANTON REFALO: Kemm kien l-ammont li ntefaq?

DR GAVIN GULIA: Ma nafx ngħidlek bl-amment imma nkun nista’ ngħidlek aktar tard kemm qegħdin nonfqu. Fil-presentation li għamilt semmejt li fuq id-diving, peress li huwa pilastru b’saħħtu ħafna għal Għawdex, nonfqu ħafna f’reklamar fuq il-midja u fuq id-digital media. Aktar minn hekk, se ninvestu €0.5 miljun biex ngħerrqu l-Hephaestus.

ONOR. ANTON REFALO: Jekk m’iniex sejjer żball, dawn jitilgħu għal konferenzi u jkollhom laqgħat barra biex iġibu x-xogħol ġo Għawdex. Hemm xi pjan biex bħala MTA tgħinu lil dawn il-persuni li jitilgħu barra minn Malta u jonfqu ammonti sostanzjali ta’ flus biex iġibu x-xogħol?

DR GAVIN GULIA: llna ngħinuhom u nkomplu ngħinuhom. 

ONOR. ANTON REFALO: Bħalissa però se tgħinuhom aktar peress li din hija sitwazzjoni eċċezzjonali jew se tibqgħu bl-istess ritmu ta’ qabel?

DR GAVIN GULIA: Din is-sena hija mitlufa fis-sens ta’ fieri. L-aktar fiera li nara li jista’ jkun hemm involviment fiha u li tista’ ssir hija tal-World Travel Market ta’ Londra ppjanata għal Novembru. Għawdex dejjem jieħu sehem. Li nistgħu nagħmlu b’rabta mas-suġġeriment tiegħek huwa li naraw kif nistgħu nkabbru l-parteċipazzjoni Għawdxija f’dik il-fiera u forsi ngħinuhom aktar biex ikunu jistgħu jikkomunikaw mat-tour operators li jiġu jżuruna hemmhekk. Ċertament li jien għandi ċerti grazzja ma’ Għawdex u l-parteċipazzjoni Għawdxija f’dik il-fiera naqbel magħha. Is-Sur Joe Muscat, li huwa direttur fil-Bord tal-MTA kif ukoll is-CEO tal-GTA, jaf kemm nagħtu spazju għal Għawdex u se jkompli jaħdem magħna anke sabiex dak li qed tissuġġerixxi inti, jiġi fil-fatt attwat. Grazzi.

IĊ-CHAIRPERSON: Grazzi, Dr Gulia. Naħseb li din kienet diskussjoni utli ħafna u nirringrazzjak tas-suġġeriment ħalli għal-laqgħa li jmiss, inkunu nistgħu nikkordinaw diskussjoni oħra dwar il-way forward. 

Nistieden issa lis-Sur George Cassar sabiex jagħmlilna l-intervent tiegħu għan-nom taċ-Circolo Gozitano. Sur Cassar, qed nifhem li m’għandekx preżentazzjoni imma se tagħmel il-punti tiegħek b’mod verabli. Nirringrazzjak talli ngħaqadt magħna u nistiednek sabiex tibda l-intervent tiegħek.

IS-SUR GEORGE CASSAR (Segretarju, Circolo Gozitano): Grazzi, Sinjura President. Se nitkellem b’mod ġenerali dwar is-sitwazzjoni u dwar x’qegħdin naraw għal Għawdex wara l-perjodu tal-COVID-19. Nista’ ngħid li dan kien perjodu li matulu rriflettejna fuq jekk il-mod kif konna għaddejjin qabel kienx il-proprja normalità jew inkella sempliċement sensiela sħiħa ta’ esaġerazzjonijiet li tant konna drajniehom li lanqas biss konna qegħdin nagħtu kas li forsi qegħdin immorru oltre minn dak li verament għandna bżonn. 

Naħseb li kellha tkun il-COVID-19 biex ninnutaw, fost affarijiet oħra, li x-xogħol f’Għawdex jista’ jiżdied b’modi diversi. Kienu ħafna dawk il-gvernijiet, kważi kollha kemm huma, inkluż dan preżenti, li rreklamaw iż-żieda tal-impjiegi f’Għawdex però naħseb li lkoll naqblu li jekk taqta’ każi iżolati, ftit li xejn dawn żdiedu b’mod drastiku biex jakkomodaw lill-Għawdxin kollha li jaħdmu f’Malta. Dan minkejja li permezz tat-teknoloġija ħafna mix-xogħol jista’ jsir barra mill-uffiċċju. Hawnhekk qed nitkellem fuq it-telework, li tant ġie inkoraġġit matul it-tliet xhur li għaddew u li jolqot ħafna x-xogħol li jista’ jsir fil-back offices. 

Naħseb li ħafna kumpaniji privati diġà qegħdin jinċentivaw it-telework, anke peress li jnaqqas l-ispejjeż tal-office space. Madanakollu, f’isem iċ-Circolo Gozitano, ninnota li fost id-dipartimenti tal-Gvern forsi għad m’hemmx dik il-boost qawwija biżżejjed biex dawk l-Għawdxin li huma impjegati f’Malta jkunu jistgħu jibbenefikaw minn tali sistemi. Forsi ma jifhmux xi jfisser li jkollok tivvjaġġa sagħtejn kuljum jew iżjed, bl-ispejjeż kollha li dan jinvolvi, jew inkella li tissallab minħabba l-prezzijiet esaġerati tal-kiri u tax-xiri tal-proprjetà f’Malta.

Bħala Circolo Gozitano nissuġġerixxu li jsir ċentru speċjalizzat speċifikament f’Għawdex sabiex il-ħaddiema Għawdxin impjegati fid-diversi dipartimenti tal-Gvern ikunu jistgħu jaħdmu minn hemmhekk permezz tal-faċilitajiet li joffri t-telework. Hawnhekk qed nitkellmu fuq investiment li meta tieħdu proporzjonalment mal-ġid kbir li jkun sar liċ-ċittadini u l-familji Għawdxin, huwa pjuttost minimu. 

L-istess jew forsi iżjed jgħodd għall-istudenti Universitarji. F’dawn l-aħħar tliet xhur il-lectures saru kollha online permezz tat-teleconferencing u kulħadd baqa’ ġo daru. Naħseb li s-sistema kienet waħda li rnexxiet u qed insemmiha għaliex qed niftakar fil-campus tal-Università fix-Xewkija li mal-medda taż-żmien, minflok ma żied l-użu tiegħu baqa’ ristrett għall-eżamijiet u forsi għal xi korsijiet żgħar. Dan minkejja li hemm korsijiet li fihom jipparteċipaw għexieren ta’ studenti Għawdxin.

Għal darb’oħra, dan mhux biss huwa ta’ inkonvenjent għalihom imma huwa ta’ piż finanzjarju enormi fuq il-familji tagħhom li jridu jaħdmu sabiex ikunu jistgħu jħallsu l-prezzijiet tal-kera għal xi daqsxejn ta’ appartament fl-Imsida jew fil-viċinanzi. Dan kollu jinqata’ jekk l-Università ta’ Għawdex tiġi mgħammra bl-apparat neċessarju sabiex il-lectures jiġu mxandra online permezz tat-teleconferencing. B’sistemi aġġornati l-lecture bażikament tkun tista’ ssir preċiżament l-istess ħlief għal dak l-inkonvjent li jinħoloq lill-Għawdxin li jkollhom jagħmlu t-traġitt kuljum jew inkella jsibu akkomodazzjoni f’Malta. 

Sinjura President, isse se nagħmel aċċenn qasir għall-iSmall and Medium Enterprises (SMEs). Dawn jiffurmaw il-maġġoranza tan-negozji f’Għawdex u ħafna minnhom huma dawk il-ħwienet, speċjalment dawk tal-artiġjanat, li kellhom jagħlqu jew isibu post ieħor f’Malta. Fattur importanti li jaffettwa dan l-ammont huwa t-turisti li qed jinġiebu lejn Għawdex. Naturalment hawnhekk qed neskludi dan il-perjodu diffiċli u straordinarju u qed nitkellem fuq l-affarijiet kif kienu qegħdin jimxu qabel. Ma naħsibx li qegħdin nippretendu li t-turisti, b’mod speċjali dawk tal-cruiseliners, mill-ftit sigħat li jkunu se jqattgħu ġo pajjiżna jridu jgħaddu dak il-ħin kollu biex jagħmlu t-traġitt lejn iċ-Ċirkewwa biex ikunu jistgħu jaqbdu l-vapur lejn Għawdex. Jekk jagħmlu hekk pjuttost ikunu ħlew il-maġġoranza tal-ġurnata tagħhom jivvjaġġaw. 

Dan l-aħħar sar ħafna diskors dwar it-tunnel bejn Malta u Għawdex. Ilna ħafna nisimgħu fuqu però dan l-aħħar qed issir ħafna aktar enfasi. Madanakollu qed ninsew metodi oħra li kienu jaqdu tajjeb lill-Għawdxi u li maż-żmien sparixxew. Qed nirreferi għall-helicopter kif ukoll għall-fast ferry. Dan tal-aħħar huwa sistema ta’ konnettività effiċjenti li tista’ twassal lill-Għawdxin saċ-ċentru ta’ Malta, pereżempju sal-Port l-Kbir fil-Belt Valletta, fi ftit ħin.

Hawnhekk aħna kollha Għawdxin u naħseb li lkoll naqblu li l-problema tal-vapur ta’ Għawdex mhuwiex l-20 minuta li tieħu biex taqsam bejn il-gżejjer però t-tul ta’ ħin li tieħu ssuq jew tivvjaġġa b’tal-linja sabiex minn fejn tkun tasal għaċ-Ċirkewwa. Dan biex ma nsemmix li jekk tuża l-karozza privata tiegħek għandek ċertu spiża u mill-banda l-oħra jekk titla’ bħala passiġġier tkun trid bilfors tuża l-karozzi tal-linja, li bħalissa, minħabba l-COVID-19, għandhom il-problemi tagħhom però qabel il-problema tal-karozzi tal-linja kienet li b’rotta waħda jridu jilħqu ma nafx kemm-il lokalità f’daqqa. Għaldaqstant jekk ikun hemm fast ferry li jwasslek direttament fiċ-ċentru ta’ Malta forsi wieħed ma tantx ikollu bżonn ta’ trasport addizzjonali, jew inkella jekk jiġi bżonn trasport addizzjonali d-distanza tkun waħda ferm iqsar. 

Ladarba qed insemmi l-fast ferry ma rridx ninsa nsemmi wkoll il-vapur tal-merkanzija li sa ftit tas-snin ilu kien jasal Sa Maison. Dan twaqqaf jopera minħabba li l-post fejn kien jittrakka sar yacht marina, però b’detriment għas-sewwieqa u l-operaturi tat-trakkijiet tal-merkanzija li żdidulhom b’mod drastiku l-ispejjeż relatati mal-ħin mitluf kif ukoll aktar u aktar mal-fuel. Dan biex ma nsemmux il-fatt li minħabba li dawn il-vetturi inevitabbilment jimxu bil-mod, il-flow tat-traffiku qiegħda tiġi affettwata wkoll. 

Sinjura President, peress li qiegħed jissemma li se jsir it-tunnel, jekk dan imbagħad ikun l-uniku mezz effettiv ta’ konnettività, x’se jkunu l-ispejjeż għall-utenti tiegħu? Se jkun sussidjat mill-Gvern sabiex il-prezz ikun jista’ jinżamm raġonevoli? Se jkun hemm sistema ta’ metro fih sabiex dawk li ma jkollhomx bżonn jużaw il-karozza jkunu jistgħu jinqdew tajjeb? U fl-aħħar, u nerġa’ niġi għal dak li semmejt qabel, xħin inti toħroġ mit-tunnel kemm se jkun fadallek ħin biex tasal għad-destinazzjoni tiegħek?

IĊ-CHAIRPERSON: Sur Cassar, inti hawnhekk qiegħed tirrappreżenta liċ-Circolo Gozitano u bħala Circolo Gozitano ħadtu stand fuq it-tunnel jekk intomx favur jew kontra jew hija pjuttost diskrezzjonali għall-membri individwali tagħkom?

IS-SUR GEORGE CASSAR: Bħala Circolo Gozitano ħallejnieha għad-diskrezzjoni tal-membri individwali jekk humiex favur jew kontra t-tunnel. Infatti hemm taħlita ta’ opinjonijiet; hemm min hu favur, hemm min hu kontra u hemm anke min hu indeċiż għax is-sistema ta’ kif se jitħaddem it-tunnel forsi għadha mhix mija fil-mija ċara. Madanakollu huwa wieħed mill-għanijiet taċ-Circolo Gozitano li joħloq diskussjoni dwar affarijiet li jikkonċernaw lil Għawdex.

IĊ-CHAIRPERSON: Il-pożizzjoni tagħkom li kulħadd jieħu l-pożizzjoni individwali tiegħu skont kif iħoss ġiet ippubblikata jew għadha interna? 

IS-SUR GEORGE CASSAR: Din il-pożizzjoni hija pjuttost waħda interna. Kienu ġew organizzati numru ta’ diskussjonijiet eżatt qabel ma kont involut jien.

IĊ-CHAIRPERSON: Kollox sew. Qed nistaqsi biex inkunu ċari jekk iċ-Circolo Gozitano għandux pożizzjoni waħda. Ridt noħroġ dan il-punt.

IS-SUR GEORGE CASSAR: Iċ-Circolo, fejn jidħlu dawn l-affarijiet, ħafna drabi jorganizza konferenza. 

IĊ-CHAIRPERSON: Għandkom waħda dalwaqt.

IS-SUR GEORGE CASSAR: Iva, infatti dik se tkun dwar kif se jintlaqat Għawdex mill-kostituzzjoni l-ġdida, ċjoè t-tieni repubblika. 

Biex inkompli fejn ħallejt, jista’ jkun li kif jgħidu l-Ingliżi xi kultant we are overlooking the woods for the tree. B’mod daqsxejn goff fil-gżejjer Maltin ngħidu li qed naraw sal-ponta ta’ mneħirna. Jista’ jkun li l-economies of scale ma jgħoddux għal pajjiżna. 

Ma nistax ma nsemmix ċertu kostruzzjoni li qiegħda ssir anke f’Għawdex. Ikun hemm min jgħidlek li dan huwa l-uniku mezz li bih iddur ir-rota però biex inżomm mat-tema ta’ Għawdex wara l-pandemija, matul il-COVID-19 rajna li dan mhuwiex neċessarjament il-każ. Innutajna li pajjiżna jiddependi aktar mill-kostruzzjoni milli mit-turiżmu. Malta diġà saret tista’ tgħid ġungla ta’ appartamenti u torrijiet. Għawdex, għall-grazzja t’Alla, għadu intatt. Jidher però li fil-futur jista’ jkun li din ix-xorti ħażina – jalla le – tmiss ukoll lil Għawdex. 

F’Malta xi kultant qed jintilef is-sens ta’ identità tal-pajsaġġ minħabba din is-sitwazzjoni u ma naħsibx li f’Għawdex għandu jiġi ripetut l-istess żball. Jekk f’pajjiżna, speċjalment f’Għawdex, jinqata’ s-sens ta’ identità ffurmata mill-pajsaġġi rurali uniċi kif ukoll bajjiet, irħula u bliet li għadhom tradizzjonali, allura nistgħu ngħidu li pajjiżna jkun tilef il-valur tiegħu. Hawnhekk nirreferi għal dak li qal qabli Dr Gulia, ċjoè li d-differenza bejn Malta u Għawdex, u aktar u aktar bejn Malta u pajjiżi oħra, għandha tinżamm. Jekk Malta u Għawdex isiru l-istess u jekk il-gżejjer Maltin inġenerali jsiru bħal pajjiżi oħrajn, mhux neċessarjament jibqa’ inċentiv biex it-turist jibqa’ jiġi lejn pajjiżna. Forsi kulma jkun fadal imbagħad ikun it-traffiku, il-bini, l-arja mniġġsa eċċ.

Sinjura President, nikkonkludi billi nagħmel daqsxejn ta’ punt żgħir. Il-gżejjer tagħna, aktar u aktar Għawdex, tista’ tgħid li fejn pajjiżi oħrajn bi ftit jixbgħu però importanti li dak il-ftit li jkunu qed jieħdu jkun dak li verament jgħodd għalihom. Grazzi.

IĊ-CHAIRPERSON: Proset tassew, Sur Cassar. Qabel ma ngħaddi għall-kummenti u l-mistoqsijiet dwar il-preżentazzjoni tiegħek, nixtieq ninforma lill-kollegi li saru s-6.30 p.m. u suppost se jingħaqad magħna virtwalment is-Sur Giovanni Zammit biex jagħmel preżentazzjoni f’isem Wirt Għawdex. Ma nafx hux opportun li nħalluha għal laqgħa oħra għaliex ma naħsibx li se nlaħħqu. Ma nixtieqx li nibdew il-preżentazzjoni u nieqfu fin-nofs. 

Sur Zammit, niskużaw irwieħna imma l-ħin hu dak li hu. Id-diskussjoni tevolvi u tiżvolġi u l-ħin ikun kontra tagħna. Allura ġentilment nitolbok biex, jekk inhu possibbli, terġa’ tingħaqad magħna l-ġimgħa d-dieħla.

IS-SUR GIOVANNI N. ZAMMIT (President, Wirt Għawdex): Mhux problema.

IĊ-CHAIRPERSON: Niskuża ruħi u nsellimlek. Jekk inhu tajjeb għalik, nistednuk għal-laqgħa li jmiss u tkun l-ewwel wieħed.

IS-SUR GIOVANNI N. ZAMMIT: Meta, jekk jogħġbok?

IĊ-CHAIRPERSON: Nhar it-Tlieta fl-4.30 p.m.

IS-SUR GIOVANNI N. ZAMMIT: Kollox sew, nikkonfermaw bl-email. Grazzi.

IĊ-CHAIRPERSON: Grazzi ħafna, Sur Zammit.

Sur Cassar, il-punti li qajjimt inti huma kondiviżi mill-Assoċjazzjoni tal-Ħaddiema Għawdxin li jaħdmu Malta, mill-Gozo University Group (GUG) u mill-Kunsill Studenti Universitarji (KSU), fost oħrajn, u huma punti li bħala Kumitat ħadniehom on board għaliex nemmnu li kemm jista’ jkun il-ħaddiem u l-istudent Għawdxi għandu kemm jista’ jkun jaħdem u jistudja f’Għawdex. Ovvjament peress li kellna l-esperjenza tal-COVID-19 u ħafna xogħol sar minn Għawdex, dan iż-żmien huwa l-aktar propizju biex inkunu nistgħu nbiddlu t-trend abbażi ta’ dak li għamilna fix-xhur li għaddew. Fil-fatt, ir-rappreżentazzjonijiet li saru f’isem l-istudenti għaddejniehom, kif impenjajna rwieħna li nagħmlu, lir-Rettur tal-Università ta’ Malta. 

Nixtieq niġbed l-attenzjoni li bħalissa għaddej xogħol infrastrutturali fuq il-campus ta’ Għawdex biex ikun jista’ jikber fiżikament però wkoll biex jiġi mgħammar għall-ħteġijiet u l-bżonnijiet tal-istudenti kemm Għawdxin li jridu jistudjaw f’Għawdex stess kif ukoll għall-istudenti Għawdxin li jistudjaw f’Malta biex ikollhom aktar faċilitajiet. Għalhekk, bħala Kumitat aħna nikkondividu ħafna dan il-punto di vista però wkoll il-punti li qajjimt dwar it-trasport. U hawnhekk irrid infakkar fl-għajnuniet li l-Ministeru għal Għawdex jagħti lill-ħaddiema biex jivjaġġaw. Pereżempju d-distinzjoni bejn il-ħaddiema tal-privat u tal-Gvern ġiet eliminata biex issa qed jingħata refund tal-biljett tal-vapur lil kulħadd. Qabel il-ħaddiema tal-Gvern biss kienu jibbenefikaw minnu dan il-benefiċċju però issa qed jibbenefika minnu kulħadd. Hemm imbagħad l-għajnuna għat-trasport, speċjalment inċentivi għat-trasport kollettiv. Hemm ukoll il-metodi differenti tat-trasport li kollha kemm aħna naqblu fuqhom għaliex esperjenzajniehom u nafu l-ħtieġa u l-importanza tagħhom x’inhi.

L-Onor. Said fakkarni li dwar it-tunnel kienu saru xi diskussjonijiet miċ-Circolo Gozitano; iċ-Circolo Gozitano dejjem kien qisu l-benniena ta’ ħafna nies u l-post fejn niltaqgħu u niddiskutu. Fil-fatt, ħarġu ħafna ideat minn hemm u anke pubblikazzjonijiet. Allura nieħu l-opportunità biex lil dawk li qegħdin isegwuna ngħidilhom li ċ-Circolo Gozitano mhuwiex sempliċement klabb fejn wieħed imur jgħid kelma imma huwa wkoll punt ta’ referenza importanti għaliex hemmhekk isiru diskussjonijiet ta’ ċertu livell, anke bl-input ta’ nies akkademiċi u professjonisti. Fil-fatt, jingħata input mhux żgħir fid-diskussjoni li tkun għaddejja f’kuntest kontemporanju.

IS-SUR GEORGE CASSAR: Iċ-Circolo Gozitano għandu diversi għanijiet, fosthom li jippromwovi l-kultura u l-identità Għawdxija u li jippromwovi d-diskussjoni fuq kwestjonijiet li jolqtu lil Għawdex. F’dawn id-diskussjonijiet wieħed ikollu ċ-ċertezza li qed tiġi eliminata l-politika partiġjana u li l-kwestjonijiet ikunu qegħdin jiġu diskussi b’mod ġenwin mingħajr ebda fini partikolari minn min qed jorganizzahom.

IĊ-CHAIRPERSON: Nista’ nikkonferma u nieħu l-opportunità biex nirringrazzjakom ta’ kemm ħdimna flimkien, anke meta ġejna biex niċċelebraw Jum Għawdex. Fejn normalment iċ-ċerimonja kienet titgawda minn grupp żgħir ta’ nies, din espandiet u evolviet saħansitra f’ġimgħa ta’ attivitajiet. Kellna anke sessjoni parlamentari fejn iddiskutejna Jum Għawdex fil-Parlament. Dawn huma kollha affarijiet importanti biex l-issues ta’ Għawdex verament jitilgħu fuq l-aġenda nazzjonali. Issa se ngħaddi l-kelma lill-kollegi tiegħi filwaqt li nirringrazzjak ħafna tal-intervent tiegħek. Nistenna li ’l quddiem ikollna aktar diskussjonijiet. 

Hawn mistoqsijiet? L-Onor. Kevin Cutajar.

ONOR. KEVIN CUTAJAR: Sur Cassar, nirringrazzjak talli ngħaqadt magħna u tal-preżentazzjoni tiegħek. Ikolli ngħid li kif bdejt il-preżentazzjoni tiegħek ħsadtni ftit meta għedt li konna qegħdin ngħixu f’mument esaġerat. Jidhirli li dik kienet il-frażi li użajt.

IS-SUR GEORGE CASSAR: Tkellimt fuq numru ta’ esaġerazzjonijiet li ma konniex qed nagħtu kashom għax kienu saru n-normalità għalina.

ONOR. KEVIN CUTAJAR: Napprezza kieku tispjega ftit aktar. Dik hija l-ewwel mistoqsija u t-tieni mistoqsija tittratta l-fatt li s-suġġett li għandu quddiemu bħalissa dan il-Kumitat huwa proprju l-COVID-19 u l-effetti ta’ dan il-fenomenu fuq Għawdex u kif nistgħu noħorġu minnhom. Il-punti li qajjimt huma kollha tajbin, kif anke qalet iċ-Chairperson, u ħafna minnhom naqblu magħhom. Aħna lkoll Għawdxin u nħossuhom. Madanakollu jekk forsi min-naħa tagħkom, bħala Circolo Gozitano, għandkom punti illi huma marbutin b’mod speċifiku mas-sitwazzjoni li qegħdin ngħixu bħalissa u l-mod kif nistgħu noħorġu minnha, naħseb li tkun xi ħaġa tajba u sabiħa li kieku taqsmuhom magħna. Finalment dan il-Kumitat irid jagħmel ir-rapport tiegħu u allura jkunu jistgħu jsiru rakkomandazzjonijiet f’dak l-istess rapport. Grazzi.

IS-SUR GEORGE CASSAR: Rigward l-ewwel mistoqsija, meta għedt li matul il-perjodu tal-COVID-19 indunajna b’numru ta’ esaġerazzjonijiet – ovvjament se nitkellem dwar Għawdex biss; mhuwiex ir-remit tagħna li nitkellmu fuq Malta – kont qed nirreferi għall-fatt li meta konna qegħdin kollha d-dar, taħt partial lockdown, u ma konniex qegħdin immorru għax-xogħol b’mod normali, personalment kien ikolli perjodi fejn bilfors kont irrid immur għax-xogħol u hemmhekk rajt differenza kbira; traffiku ma kienx ikun hemm, l-arja kienet ħafifa, tista’ timxi kif trid, il-ħin tat-traġitt naqas drastikament, naqas l-istorbju tal-kostruzzjoni, u naqas l-istorjbu tat-trasport. Dawk huma l-esaġerazzonijiet. 

Imbagħad hemm l-esaġerazzjoni l-oħra li l-maġġoranza tal-Għawdxin li jaħdmu ġewwa Malta, jien l-ewwel wieħed, iridu bilfors imorru fiżikament fuq il-post tax-xogħol f’Malta meta x-xogħol jista’ jsir permezz tat-telework. Tal-inqas jekk mhux kollu, ħafna minnu jista’ jsir permezz tat-telework u allura fejn ma jistax isir kollu, minflok tiġi ħames darbiet fil-ġimgħa Malta, forsi tkun tista’ tiġi darba jew darbtejn sabiex tkun tista’ tagħmel dak ix-xogħol li ma jkunx jista’ jsir mid-dar.

L-istess għall-Università. X’inhu l-punt li jkollok kors bi 30 student Għawdxi u ġġibhom fiżikament ġewwa l-lecture room fl-Università fl-Imsida meta l-istess xogħol jista’ jsir permezz tat-teleconferencing? Fil-fatt, qed nieħu ħafna pjaċir li, kif qalet iċ-Chairperson, diġà qed isir xogħol f’dan ir-rigward. Jekk din is-sistema ħadmet minn ġod-djar, meta inti tagħmel sistema aktar professjonali u ċentralizzata m’għandix dubju li se taħdem ħafna aħjar u allura l-inkonvenjent se jonqos b’mod drastiku. 

Rigward it-tieni mistoqsija dwar xi stand qed jieħu ċ-Circolo Gozitano jew x’punti qiegħed iqajjem rigward il-COVID-19 irrid ngħid li ovvjament imxejna mad-direttivi kollha tal-Gvern u ċerti avvenimenti biddilniehom. Pereżempju l-konferenza tal-11 ta’ Lulju minflok se ssir fiżikament ġewwa l-premises taċ-Circolo Gozitano se ssir online. Ovvjament kien wasal il-mument li niftħu, ir-rota trid tkompli ddur, però wieħed għandu joqgħod attent għas-saħħa tal-pubbliku b’mod inġenerali u li ċerti restrizzjonijiet jibqgħu jinżammu.

IĊ-CHAIRPERSON: Grazzi. Hawn aktar mistoqsijiet? L-Onor. Chris Said.

ONOR. CHRIS SAID: L-ewwel nett nirringrazzjak tal-preżentazzjoni tiegħek, Sur Cassar. Missejt ħafna punti li prattikament nistgħu nibqgħu niddibattu fuqhom u nistgħu nidħlu f’ħafna dettall però l-ħin huwa kontra tagħna. Għan-nom ta’ sħabi nirringrazzja lilek u lill-membri taċ-Circolo Gozitano kemm tal-preżentazzjoni imma wkoll tal-ħidma li intom tagħmlu matul is-sena kollha.

Forsi aktar milli mistoqsija nixtieq nagħmlilkom appell. Fil-preżentazzjoni tiegħek, u anke erġajt enfasizzajt dan fir-risposta għall-mistoqsija tal-kollega l-Onor. Kevin Cutajar, tkellimt dwar id-differenza u dak li tgħallimna fl-aħħar tliet xhur u dwar kif ċertu xogħol jista’ jsir anke mid-dar u kemm tista’ titnaqqas il-hardship, speċjalment tal-ħaddiema Għawdxin f’Malta. Allura l-appell tiegħi hu li intom, bħala Circolo Gozitano, tingħaqdu wkoll mal-Assoċjazzjoni tal-Ħaddiema Għawdxin li jaħdmu Malta u mal-GUG u tagħmlu front komuni biex dak li seħħ u seħħ tajjeb fl-aħħar tliet xhur, issa jsir in-norma. B’hekk, f’dawk ix-xogħlijiet kollha fejn jista’ jingħata t-telework bażikament ikun hemm minimu ta’ telework li jrid jingħata bilfors.

IĊ-CHAIRPERSON: Onor. Said, ġietni idea issa. Inti għandek esperjenza ta’ Kabinett u taf kif jaħdmu l-affarijiet. Bħalissa qed jinħema l-baġit li jmiss. Forsi mhuwiex remit tal-Kumitat tagħna li nagħmlu proposti għall-baġit però m’hemm xejn xi jżommna milli nagħmlu rakkomandazzjonijiet. Din hija kwestjoni topika ħafna u aħna għandna l-forza li nimbuttawha abbażi tad-diskussjoni u nagħmluha bħala proposta tagħna għall-baġit li jmiss lill-Ministeru għall-Finanzi direttament.

ONOR. CHRIS SAID: Sinjura President, naqbel miegħek li tkun il-proposta tagħna bħala Kumitat però mbagħad naħseb li għandha tiġi rinfurzata wkoll mis-soċjetà ċivili f’Għawdex , inkluż iċ-Circolo Gozitano u dawk li jintlaqtu direttament. Naħseb li din għandha tkun ukoll il-proposta prinċipali tagħhom. Hija xi ħaġa doable u għaldaqstant naħseb li trid titneħħa d-diskrezzjoni tad-diretturi jew tal-kapijiet tad-dipartiment u għandu jkun hemm minimu ta’ telework li għandu jingħata bilfors. Ovvjament dan fejn jista’ jingħata t-telework għax hemm xogħlijiet fejn it-telework mhuwiex possibbli bħal fil-każ tal-pulizija u tan-nurses, pereżempju. Imma hemm ħafna xogħlijiet oħra fejn it-telework huwa possibbli u hemm diretturi li jagħtuh imma hemm diretturi oħra li, għax hija fid-diskrezzjoni tagħhom, ma jagħtuhx.

IS-SUR GEORGE CASSAR: Dik hija l-problema! Jekk direttur, jew hu min hu, it-telework ma jogħġbux, allura dak huwa għad-detriment tal-impjegati li jaqgħu taħtu peress li dan jiddependi mid-diskrezzjoni tiegħu.

ONOR. CHRIS SAID: Iva, u kif qalet tajjeb iċ-Chairperson, qegħdin fil-mument opportun għal żewġ raġunijiet; l-ewwel nett għaliex bħalissa qiegħed jinħema l-baġit għas-sena 2021 u t-tieni, għax għadna ħerġin minn esperjenza li wrietna li dan huwa possibbli u allura l-punt li rridu nwasslu aħna flimkien huwa tried and tested. Għalhekk, nappellalkom biex anke intom tagħmlu l-parti tagħkom.

Nagħlaq billi nirringrazzjakom tal-ħidma tagħkom u nappellalkom biex il-punti li inti missejt fil-preżentazzjoni tiegħek u bi tweġiba għall-mistoqsija li għamlitlek iċ-Chairperson dwar il-permanent link, ma tiddejqux tpoġġuhom għad-diskussjoni. Tiddejqux taraw ir-rapporti li diġà saru u tpoġġuhom għall-preżentazzjoni tal-awtoritajiet u ssir diskussjoni. Aktar ma jkun hemm informazzjoni, u aktar ma l-Għawdxin ikunu jafu fuq il-proġetti li fl-aħħar mill-aħħar se jolqtuhom fil-ħajja ta’ kuljum, aktar wieħed ikun jista’ jkollu pożizzjoni infurmata biex ikun jista’ jagħti l-kontribut tiegħu biex dawn it-tip ta’ proġetti – inti mhux biss semmejt il-permanent link imma semmejt ukoll il-link bl-ajru, il-fast ferry, il-link tal-cargo, eċċ. – issir il-pressure kollha possibbli biex isiru fl-inqas żmien possibbli u bl-aħjar mod possibbli għax hemm diversi metodi kif isiru. 

Dan il-Kumitat, jekk ma wera xejn, żgur li wera li huwa eżempju ieħor ta’ dak li għadha kemm semmiet iċ-Chairperson; dan il-Kumitat iħares lejn dak li naħsbu li huwa ta’ ġid għal Għawdex u għall-Għawdxin. Mhux dejjem naqblu, ġieli jkun hemm ideat differenti. 

IĊ-CHAIRPERSON: Ma tantx ma qbilniex.

ONOR. CHRIS SAID: Veru, ma tantx ma qbilniex, però fil-verità bl-għajnuna ta’ nies bħas-Sur Cassar, li għadu żagħżugħ u għandu ħafna enerġija x’joffri imma anke bl-għajnuna tal-kollegi tiegħu fiċ-Circolo Gozitano u l-għaqdiet l-oħra, nistgħu naslu għal dak li nixtiequ aħna għal Għawdex u l-Għawdxin. Grazzi tal-ħidma tagħkom.

IĊ-CHAIRPEROSN: Sur Cassar, nirringrazzja lilek personalment u nestendi r-ringrazzjament tagħna lill-membri l-oħra taċ-Circolo Gozitano. Nittama li ’l quddiem, kif qal tajjeb l-Onor. Said, inkomplu d-diskussjonijiet magħkom.

Illum nistgħu ngħidu li kienet laqgħa tajba ferm. Issa fil-laqgħa li jmiss se bħal-lum ġimgħa nibdew bis-Sur Zammit mill-għaqda Wirt Għawdex, imbagħad inkomplu bid-diskussjoni skont kif suġġerit minn Dr Gavin Gulia. 

Għaldaqstant il-Kumitat huwa aġġornat għal nhar it-Tlieta, 7 ta’ Lulju 2020, fl-4.30 p.m. meta tkompli d-diskussjoni fuq l-impatt tal-Covid-19 fuq Għawdex u t-triq ’il quddiem. Grazzi.

Fis-6.44 p.m. il-Kumitat aġġorna.

